Raporti i KQZ-së për vitin 2009

RAPORTI  VJETOR I KQZ NË KUVEND PËR VITIN 2009

Hyrje
Kam nderin dhe kënaqësinë, që në emër të KQZ, të paraqes përpara Jush këtë raport të veprimtarisë së institucionit për vitin 2009. 

Viti që lamë pas angazhoi KQZ në organizimin, administrimin dhe kontrollin e zgjedhjeve për Kuvendin e Shqipërisë të datës 28 qershor, zgjedhjet e pjesshme për kryetarin e komunës Ballagat, Qarku Fier të datës 2 gusht 2009 dhe  zgjedhjet e pjesshme për kryetar të 5 njësive të qeverisjes vendore të datës 15.11.2009, njësinë Bashkiake Nr.10, Bashkia Tiranë, Bashkinë Klos, Qarku Dibër, Bashkinë Fushë Arrëz, Qarku Shkodër, Komunën Fierzë, Qarku Kukës dhe Komunën Otllak, Qarku Berat.
Puna për organizimin dhe administrimin e këtyre zgjedhjeve ka marrë pothuajse të gjithë kohën e KQZ gjatë vitit 2009 duke lënë një pjesë të vogël kohe për veprimtari jashtë zgjedhore të këtij institucioni.
Për këtë arsye, pothuajse i gjithë raporti i veprimtarisë së KQZ për vitin 2009 mbështet në veprimtarinë për organizimin dhe administrimin e zgjedhjeve të përgjithshme parlamentare dhe zgjedhjeve të pjesshme vendore.
Është për t’u theksuar se, KQZ ishte plotësisht e ndërgjegjshme se Shqipëria hynte në këto zgjedhje si vend anëtar i NATO-s dhe si vend më pranë se kurrë aspiratës së të qenurit pjesë e Europës së Bashkuar. 
Pikërisht për shkak të këtij ndërgjegjësimi, sfida që i vendosëm vetes ishte të organizonim dhe administronim zgjedhje konform standardeve të njohura dhe të pranuara ndërkombëtare dhe të shkëputeshim njëherë e përgjithmonë nga vlerësimet negative apo pozitive me pikatore të tipit “një hap para”.
Menjëherë pas konstituimit nga Kuvendi i Shqipërisë, në më pak se pesë muaj para datës së zgjedhjeve, KQZ filloi punën për organizimin dhe zhvillimin e zgjedhjeve për Kuvendin. Nisja e punës përkonte me limitet kohore për procedurat e caktuara në Kodin Zgjedhor, por pavarësisht kësaj, mendimi se ishte krijuar një bazë solide për ngritjen e standardit të procesit në nivelet e kërkuara, si dhe vullneti i dëshmuar i faktorëve politikë, ngjallinin besim për të kthyer kohën në favorin tonë dhe për ta përmbyllur procesin me sukses.  

Kjo ndjenjë e lartë përgjegjshmërie për të bërë maksimumin në ruajtjen e të gjitha standardeve dhe zbatimin me korrektësinë maksimale të Kodit Zgjedhor, e shoqëruar nga klima e favorshme e konsensusit politik sikundër ishte në nisje të procesit, na bënin të besonim dhe të ishim optimistë për arritjen e qëllimit final: zgjedhje të lira, të ndershme, konform standardeve të njohura ndërkombëtare. 

Subjektet politike janë faktorë dhe aktorë mjaft të rëndësishëm në procesin zgjedhor. Rrjedhimisht fryma dhe klima e besimit reciprok ndërmjet tyre janë parametrat thelbësorë për realizimin e çdo procesi zgjedhor konform të gjitha standardeve. 
Në zgjedhjet pararendëse, pavarësisht problemeve, ishin arritur disa prej standardeve të kërkuara, por njëherazi ishte dëshmuar se shpesh interesi politiko-elektoral kishte dominuar interesin dhe detyrimin për të respektuar kornizën ligjore që garanton një proces të lirë, të ndershëm e demokratik. Mbi bazën e kësaj eksperience, ishim të ndërgjegjshëm se në përballimin e një sfide kaq të rëndësishme, përtej të gjitha përpjekjeve te institucionit tonë, qendronte  domosdoshmëria e  vullnetit të mirë politik. 
Fryma konsensuale e treguar nga deputetët e Kuvendit për ndryshimet në Kushtetutën e Shqipërisë, miratimin e Kodit Zgjedhor dhe më pas në votimin e anëtarëve të KQZ-së, si indikator i vullnetit të mirë politik, ushqente shpresën dhe besimin se për përballimin e kësaj sfide, KQZ do të kishte përkrahjen e aktorëve dhe faktorëve politikë.

Por pavarësisht aspiratës për t’i treguar botës një shembull të zgjedhjeve demokratike, nota e arbitrit ndërkombëtar për procesin “se edhe pse këto zgjedhje përmbushën shumicën e angazhimeve ndaj OSBE-së, këto zgjedhje nuk realizuan plotësisht potencialin e Shqipërisë për t’iu përmbajtur standardeve më të larta për zgjedhje demokratike”, nuk ishte vlerësimi aq shumë i pritur dhe i dëshiruar.
Unë dhe kolegët e mi, pavarësisht vlerësimit me nota pozitive të punës sonë në raportin përfundimtar të OSBE/ODHIR “Pavarësisht kufizimeve të mëdha kohore, Komisioni Qendror i Zgjedhjeve (KQZ) i përgatiti dhe i administroi zgjedhjet me profesionalizëm, si dhe mori një sërë hapash për rritjen e transparencës së procesit”, duke ndjerë vetën pjesë të përgjegjësisve aktuale dhe  të së ardhmes, mirëpresim çdo mendim kritik dhe mesazh politik tuajin, të cilët do të kenë vlerësimin dhe vëmendjen tonë maksimale duke respektuar njëherazi pavarësinë dhe paanshmërinë tonë institucionale.  
Zhvillimet gjatë procesit, si dhe vlerësimet përfundimtare të OSBE/ODHIR dëshmuan sërish se procesi i krijimit të besimit të plotë të partive politike tek vota dhe procesi i votimit ende nuk ka përfunduar.                 

Zgjedhjet e lira dhe të ndershme nuk janë vetëm sfida e një institucioni, e një subjekti politik, por sfida e të gjithë kombit shqiptar për të marrë vendin e merituar në familjen e madhe europiane, aty ku ka qenë, është dhe do të jetë habitati natyral gjeografik dhe historik i tij. 

A. PËRGATITJA, ORGANIZIMI DHE ADMINISTRIMI I PROCESIT DERI DITËN E ZGJEDHJEVE

A.1  MIRATIMI I PLANIT ORIENTUES TË VEPRIMEVE

 

Komisioni Qendror i Zgjedhjeve menjëherë pas konstituimit nga Kuvendi i Shqipërisë, filloi punën për përgatitjen e zgjedhjeve për Kuvendin 2009.  

KQZ, bazuar dhe në eksperiencën dhjetë vjeçare tashmë të konsoliduar të institucionit, përgatiti një plan orientues pune për vitin 2009, ku përcaktoheshin etapat që do të ndiqeshin dhe veprimet që do të kryheshin në funksion të përgatitjes së zgjedhjeve të 28 qershorit. 

Më datë 16.02.2009, vetëm 10 ditë pasi ishim zgjedhur dhe kishim filluar punë, dhe pas diskutimit me përfaqësuesit e partive politike, KQZ miratoi vendimin nr.3 “Për miratimin e Planit Orientues të Veprimeve të KQZ-së, për zgjedhjet për Kuvendin të vitit 2009”.

Ky plan orientues veprimesh, i cili përbënte udhërrëfyesin për veprimtarinë e ardhshme të KQZ-së, përgjithësisht u respektua duke bërë të mundur realizimin në kohë të të gjitha detyrimeve ligjore institucionale lidhur me organizimin, administrimin dhe kontrollin e procesit zgjedhor për Kuvendin e Shqipërisë 2009.

Theksoj se në morinë e madhe të objektivave për t’u realizuar, njëri prej tyre mori prioritet maksimal. Ky objektiv ishte pikërisht rritja e besimit tek procesi i votimit në tërësinë e tij. Për aritjen e këtij objektivi përcaktuam si kusht themelor rritjen në maksimum të transparencës në të gjithë veprimtarinë tonë. 
Konkretisht për këtë do njiheni gjatë shtjellimit të raportit.
A.2. BURIMET NJERËZORE NË KQZ, NGRITJA E ZYRAVE RAJONALE ZGJEDHORE
KQZ, për realizimin e detyrave, ka administratën e saj të përhershme e cila në momentin që ky komision filloi punë kishte 12 mungesa, duke filluar nga sekretari i përgjithshëm dhe disa drejtorë.
Menjëherë u përzgjodhën dhe u morën punonjës të rinj, dhe duke qenë se ishim në prag të zgjedhjeve, ata u trajnuan në punë e sipër për të ndërtuar sensin e skuadrës, vizionin dhe strategjinë e qartë.
Në funksion të përballimit të një volumi shumë të madh pune gjatë periudhës zgjedhore, ashtu sikundër edhe në zgjedhjet pararendëse, u rekrutua personel shtesë.
Objektivat e punës, për administratën e përhershme, ashtu dhe për personelin shtesë,  u përqendruan në:

1. Vendosjen në pozicionet kyçe drejtuese të punonjësve me eksperiencë brenda stafit administrativ të KQZ dhe trajnimin në punë e sipër të tyre;  
2. Kryerjen e procedurave transparente dhe ligjore të rekrutimit të punonjësve të marrë me kontratë të përkohshme, si ata me kohë të plotë pune dhe ata me kohë jo të plotë (298 punonjës të përkohshëm, nga këta 148 me detyrë specialist dhe 150 punonjës mbështetës);
3. Krijimin e kushteve dhe ambienteve të punës për burimet njerëzore të këtij institucioni, për mbarëvajtjen e kryerjes së detyrave të tyre;
4. Krijimin e një baze të dhënash të punonjësve të administratës së KQZ-së, të komisionerëve zgjedhorë të niveleve të dyta, të inspektorëve të zyrave rajonale, sipas drejtorive dhe varësisë përkatëse.
Për personelin e përkohshëm, të ndihmuar dhe asistuar nga administrata e KQZ, u synua në disiplinimin në çdo procesi pune, operimin me efektivitet, korrektësinë në zbatim të Kodit Zgjedhor dhe akteve nënligjore të dala në zbatim të tij.
Parësore për burimet njerëzore si për periudhën e zgjedhjeve, ashtu edhe  për veprimtarinë jashtë zgjedhore ka qenë organizimi dhe zhvillimi i trajnimeve specifike me ta, si proces i domosdoshëm në mbarëvajtjen e punës dhe në kuadër të një eksperience të re që fitohet. Ky proces kaloi në tre faza:

a. Trajnime të administratës së KQZ-së, lidhur me detyrat funksionale në përputhje me Kodin Zgjedhor dhe rekomandimet e OSBE/ODIHR, në funksion të produktivitetit dhe efikasitetit për realizimin me korrektësi të zgjedhjeve parlamentare.

b. Kurse trajnime periodike të të gjithë nëpunësve të administratës në bashkëpunim me ITAP, sipas temave që u shërbejnë detyrave funksinale që ata kanë, për mënyrën e organizimit dhe të menaxhimit të punës të gjithsecilit dhe zgjidhjen e situatave të ndryshme të lindura gjatë punës në grup.  

c. Pjesëmarrja e nëpunësve të administratës në aktivitete të zhvilluara lidhur me proceset zgjedhore, si dhe vëzhgimi i disa proceseve zgjedhore jashtë Shqipërisë.

Administrata e KQZ-së, në punën e saj, është karakterizuar nga fryma e  bashkëpunimit, koordinimit, seriozitetit, përkushtimit, gadishmërisë, paanshmërisë, zbatimit të ligjit, duke luajtuar një rol mjaft të rëndësishëm në mbarëvajtjen dhe besueshmërinë e këtij procesi zgjedhor.
Kjo performancë e administratës së KQZ-së ka merituar edhe vëmendjen e arbitrit ndërkombëtar të zgjedhjeve, i cili në Raportin Përfundimtar thekson se “personeli i drejtorive të ndryshme të KQZ-së i kreu detyrat përgjithësisht me paanësi dhe profesionalizëm”
.

KQZ-ja në zbatim të nenit 21, pika 22 të Kodit Zgjedhor ngriti zyrat rajonale zgjedhore në të 12 qarqet e vendit. Në ndryshim nga zgjedhjet e kaluara këto zyra rajonale kishin një staf të shtuar në numër. Rekrutimi i personelit të ZRZ-ve iu nënshtrua një procesi të rregullt konkurrimi, i cili u krye mbi baza profesionale. Kryesisht u rekrutuan individë, që kishin eksperiencë në administrimin e zgjedhjeve. Këto zyra rajonale zgjedhore si struktura të KQZ-së në terren, kanë shërbyer dhe kanë dhënë një ndihmesë të çmuar në administrimin e të gjithë procesit zgjedhor. Detyrat e stafit të zyrave rajonale zgjedhore u përcaktuan saktë në udhëzimin nr.1, datë 20.02.2009. Prefektët e qarqeve dhanë një kontribut të çmuar në sigurimin e ambienteve dhe krijimin e kushteve të punës për zyrat rajonale zgjedhore.
A.3. INFRASTRUKTURA ZGJEDHORE


A.3.1 Akte të KQZ-së me karakter normativ dhe akte të tjera për përgatitjen e zgjedhjeve





Në zbatim të kompetencave ligjore, përcaktuar në  Kodin Zgjedhor, KQZ gjatë vitit 2009 ka nxjerrë 21 udhëzime dhe 655 vendime, nga këto 64 vendime janë nxjerrë për zgjedhjet e pjesshme për Kryetar Komune që u zhvilluan në gjashtë njësi të qeverisjes vendore.

UDHËZIME

Udhëzimet e miratuara nga KQZ përcaktuan në mënyrë të qartë të gjithë procedurat që do të ndiqeshin prej subjekteve zgjedhore si dhe komisioneve të niveleve më të ulta, me qëllim garantimin e një procesi të drejtë zgjedhor, administrimit transparent të tij, si dhe të barazisë për të  gjithë subjektet zgjedhore pjesëmarrëse në të.

Udhëzimet e KQZ-së kanë rregulluar marrëdhënie të tilla, si:

· Organizimin dhe Funksionimin e Zyrave Rajonale Zgjedhore; Komisionit të Zonës së Administrimit Zgjedhor; Komisionit të Qendrës së Votimit dhe  Grupit të Numërimit; 

· Detyrat e Policisë së Shtetit në zgjedhje;
· Kriteret për emërimin e ekspertëve kontabël;
· Akreditimin e vëshguesve të partive politike dhe të oraganizatave 

     jofitimprurëse vendase dhe të huaja;
· Vendndodhjen e VNV dhe vendndodhjen e numërimin e Qendrave të Votimit;
· Administrimin e materialeve zgjedhore;
· Verifikimin e dokumentacionit të kandidimit;
· Rregullat për afishimin e materialeve propagandistike;
· Procedurën e hedhjes së shortit për caktimin e mandatit të fundit midis subjekteve zgjedhore që kanë herës të njëjtë dhe numër të barabartë votash;
· Shpërndarjen dhe rishpërndarjen e fondeve publike për subjektet zgjedhore.
VENDIME

KQZ ka miratuar 591 vendime për zgjedhjet për Kuvendin e Shqipërisë të datës 28.06.2009. 

Në raport me objektin e këtyre vendimeve, pjesa më e madhe e tyre ka shërbyer për:

· Regjistrimin e subjekteve zgjedhore në KQZ;

· Miratimin e modeleve të dokumentacionit të punës të komisioneve të niveleve të dyta e të treta;

· Miratimin e manualeve zgjedhore;
· Emërime dhe zëvendësime të komisionerëve zgjedhorë;
· Miratimin e modeleve te materialeve logjistike;

· Praninimin apo mospranimin për shqyrtim të kërkesave ankimore;

· Miratimin e marrëveshjeve të ndryshme të bashkëpunimit;
· Miratimin e vëzhguesve vendorë apo të huaj;

· Marrjen e masave administrative në raste të caktuara;

· Miratimin e tabelave përmbledhëse të rezultateve të ZAZ-ve;

· Miratimet për nxjerrjen e rezultateve të zonave zgjedhore nga KQZ.
A.3.2

Fleta e Votimit

KQZ duke vlerësuar integritetin e fletës së votimit, si një nga elementët që ndikon drejtpërsëdrejti në standartet e procesit zgjedhor, i kushtoi rëndësi të veçantë përcaktimit të specifikimeve të fletës së votimit, procesit të përgatitjes së fletëve të votimit, integritetit të prodhimit dhe më tej, shpërndarjes së tyre. 

KQZ, në përmbushje të detyrave të veta, me vendimin nr.22, datë 5.03.2009, miratoi modelin e fletëve të votimit për zgjedhjet për Kuvendin 2009. Menjëherë pas marrjes së këtij vendimi, KQZ filloi procedurat për tenderimin e fondit për prodhimin e fletëve të votimit.

Gjatë gjithë procesit që kishte të bënte me fletën e votimit, KQZ u kujdes të plotësonte me durim të gjitha kërkesat dhe të shuante të gjithë dyshimet e forcave politike lidhur me integritetin maksimal të fletës së votimit.

Vlen të përmendet se fleta e votimit kishte elementë sigurie të përafërt me kartmonedhat, por për të qenë të sinqertë, jemi të ndërgjegjshëm se masat e shumta të sigurisë tregojnë se sa shumë punë kemi akoma për të rritur besueshmërinë te procesi. 

Pas regjistrimit pranë KQZ të subjekteve zgjedhore pjesëmarrëse në zgjedhjet për Kuvendin 2009, KQZ në përmbushje të detyrimeve të saj ligjore, përcaktuar në nenin 98, pika 3 dhe 4 të Kodit Zgjedhor, me vendimin nr.261, datë 30.05.2009, miratoi përmbajtjen e fletës së votimit, ku spikati fakti që subjektet zgjedhore ishin më të shumtë se në zgjedhjet pararendëse.
Procesi i përgatitjes dhe prodhimit të fletëve të votimit për zgjedhjet për Kuvendin 2009, proces i cili pavarësisht problemeve sa më lart që kushtëzuan disi kohën e nevojshme për realizimin e tij, u realizua në kohë dhe me standardet e kërkuara, kjo falë vëmendjes dhe masave të ndërmarra nga KQZ.

KQZ, në zbatim të përcaktimeve të nenit 108 të Kodit Zgjedhor (“Zgjedhësit që nuk mund të votojnë vetë”), me vendimin nr.272, datë 06.06.2009, miratoi modelin e mjetit të posaçëm të votimit me qëllim mundësimin e të lexuarit të fletës së votimit nga zgjedhësit e verbër. Shabllonet ose maskat brenda të cilit futej fleta e votimit, që u shpërndanë në të gjitha KZAZ, krijuan kushtet që personat e verbër ta ushtronin vetë të drejtën e votimit, pa ndihmën e një personi tjetër.  

A.3.3. Ngritja dhe funksionimi i KZAZ-ve 
Komisioni Qendror i Zgjedhjeve me vendimin nr.4, datë 16.02.2009 përcaktoi partitë politike të cilat kishin të drejtë të propozonin anëtarë të KZAZ-ve. 
Komisioni Qendror i Zgjedhjeve miratoi, gjithashtu, udhëzimin nr.2, datë 25.02.2009 “Për organizimin dhe funksionimin e Komisionit të Zonës së Administrimit Zgjedhor”. Referuar nenit 28 të Kodit Zgjedhor, Komisionet e Zonave të Administrimit Zgjedhor duhet të ngriheshin 90 ditë para datës së zgjedhjeve që përkonte me datën 28 mars 2009. Partitë politike, të cilat sipas vendimit të KQZ-së nr.4, datë 16.02.2009 kishin të drejtën të propozonin anëtarë të KZAZ-ve, jo të gjitha e respektuan afatin ligjor të kërkuar për të paraqitur propozimet sipas kërkesave të Kodit Zgjedhor. Këtë afat e respektoi Partia Demokratike, e cila i paraqiti propozimet e saj për emërimin e anëtarëve të KZAZ-ve në datën 13.03.2009.
Partia Socialdemokrate i paraqiti propozimet në datën 17.03.2009, Partia Republikane i paraqiti propozimet e saj në datën 23.06.2009  dhe Partia Socialiste paraqiti propozimet vetëm një ditë para mbarimit të afatit ligjor për ngritjen e KZAZ-ve, datë 27.03.2009. 
Neni 29 i Kodit Zgjedhor ka përcaktuar që 30% e anëtarëve të propozuar nga partia më e madhe e shumicës dhe partia më e madhe e opozitës në shkallë vendi duhet të jenë nga secila gjini. Këtë detyrim ligjor, Partia Socialiste e Shqipërisë nuk e përmbushi fillimisht, por KQZ-ja, me qëllim që të mos vononte ngritjen dhe konstituimin e KZAZ-ve, bëri emërimin e anëtarëve të KZAZ-ve sipas propozimeve të paraqitura nga Partia Socialiste. KQZ-ja këmbënguli disa herë dhe nëpërmjet shkresave zyrtare i kërkoi Partisë Socialiste të Shqipërisë të përmbushte këtë detyrim ligjor, detyrim i cili u plotësua vetëm pak ditë para datës së zgjedhjeve. 

KQZ-ja me vendimin Nr.30, datë 19.03.2009 caktoi njësitë administrative ku do të ngriheshin selitë e KZAZ-ve. Kryesisht selitë e KZAZ-ve u vendosën në qendrat e rretheve, për shkak të lehtësive infrastrukturore, të komunikimit e të koordinimit me organet e pushtetit vendor. 

KQZ-ja me Vendimin Nr. 38, datë 28.03.2009 vendosi që mbledhja e parë e KZAZ-ve të zhvillohej në datën 1 dhe 2 Prill 2009. Ky proces u vonua vetëm një ditë dhe konstituimi i të gjitha KZAZ-ve të vendit përfundoi në datën 3 prill 2009.
Risia e Kodit Zgjedhor, i cili ulte numrin e komisioneve të nivelit të dytë (në 66 komisione), dhe numrin e komisionerëve (nga 14 në 8), ndikoi pozitivisht në funksionimin e KZAZ-ve.

Ngritja e komisioneve të nivelit të dytë ishte paraprirë nga një koordinim i mirë i punës midis KQZ-së dhe organeve të pushtetit vendor, për gjetjen e ambienteve të përshtatshme për vendosjen e selive të KZAZ-ve. Nga bashkëpunimi me prefekturat dhe drejtoritë e arsimit në rrethe, u bë i mundur sigurimi i bazës materiale dhe krijimi i kushteve të përshtatshme për fillimin e punës së KZAZ-ve. 

Menjëherë me konstituimin e KZAZ-ve, ato u pajisën me bazën e nevojshme logjistike dhe teknike.

Në bashkëpunim me ALBTELECOM, u bë e mundur pajisja e të gjitha zyrave të KZAZ-ve me linjë telefonike. Nëpërmjet lidhjes telefonike u realizua komunikim intensiv dhe i vazhdueshëm dhe shkëmbim informacioni KQZ-KZAZ dhe anasjelltas. 

Një ndihmë të veçantë në pajisjen e KZAZ-ve me materiale kompjuterike dha zyra e OSBE në Tiranë, e cila vuri në dispozicion një numër të caktuar kompjuterash dhe printerash.

Një fenomen, gjithnjë i parë si shqetësues nga KQZ-ja, është ndryshimi i anëtarëve të komisioneve të nivelit të dytë pa shkaqe të përligjura nga subjektet politike që i propozojnë. Partitë politike duke shfrytëzuar dhe të drejtën që iu jep Kodi Zgjedhor për të zëvendësuar komisionerët dhe konkretisht neni 32 pika 3 e Kodit Zgjedhor, kanë zëvendësuar një numër të madh të komisionerëve. Zëvendësimet e komisionerëve për zgjedhjet e datës 28.06.2009, nga partitë politike paraqiten në shifra, si më poshtë:

Partia Demokratike


28 Komisionerë

Partia Socialiste e Shqipërisë
76 Komisionerë

Partia Republikane


27 Komisionerë

Partia Socialdemokrate

19 Komisionerë

Pra, në total janë zëvendësuar 150 komisionerë nga 528 që ishin gjithsej, që do të thotë afërsisht 30% e tyre.

Një numër i madh komisionerësh janë kërkuar të zëvendësoheshin nga partitë politike pa ndonjë arsye të qartë, megjithëse kishin marrë trajnimin e duhur nga strukturat e KQZ-së. Ky fenomen u bë problematik sidomos ditët e fundit para datës së zgjedhjeve, pasi edhe trajnimi i personave të rinj të cilët emëroheshin rishtazi në detyrë ishte shumë i vështirë për t’u kryer. 

Mund të themi që duke përjashtuar ndikimet negative që erdhën nga ndryshimi (zëvendësimi) i këtyre komisionerëve, KZAZ-të funksionuan normalisht gjatë gjithë periudhës parazgjedhore dhe situata ishte mjaft e qetë. Vendimet e KZAZ-ve në periudhën parazgjedhore, në pjesën më të madhe të rasteve janë marrë me konsensus dhe janë eleminuar thuajse plotësisht bllokimet e punës apo të vendimarrjes, kjo dhe si rezultat i kontrollit të vazhdueshëm që është bërë nga strukturat e KQZ-së.

A.3.4. Ngritja dhe funksionimi i KQV-ve 
Për ngritjen dhe funksionimin e KQV-ve, KQZ-ja miratoi udhëzimin nr.4, datë 09.03.2009. Në këtë udhëzim u përcaktuan saktë detyrat dhe mënyra e organizimit dhe funksionimit të KQV-ve.

Ngritja e Komisioneve të Qendrave të Votimit edhe në këto zgjedhje u shoqërua me të njëjtën problematik si edhe në zgjedhjet e kaluara. Nga të gjitha KZAZ-të, KQV-të nuk u ngritën në kohën e caktuar, fenomen i cili ndikon negativisht në trajnimin e anëtarëve të KQV-ve. Arsyeja kryesore për këto vonesa, ishte mosdërgimi i propozimeve për anëtar të KQV-ve nga partitë politike në KZAZ. Mund të themi se 4 ditë para ditës së zgjedhjeve, kishte përfunduar emërimi i anëtarëve të KQV-ve vetëm në rreth 20% të të gjithë KZAZ-ve. Gjithashtu, zëvendësimi i vazhdueshëm i anëtarëve të KQV-ve (kryesisht ditën e zgjedhjeve) nga subjektet, të cilët kishin propozuar persona që s’kishin marrë trajnimin e duhur, mbetet një shqetësim që përsëritet në çdo proces zgjedhor.

Në zgjedhjet për Kuvendin të datës 28.06.2009 u ngritën 4753 qendra votimi. Ashtu si edhe në zgjedhjet e kaluara, caktimi i QV-ve ishte një problematikë shumë e ndjeshme. Caktimi i objekteve ku vendosen qendrat e votimit, janë një e drejtë dhe detyrim i kryetarëve të njësive të qeverisjes vendore. Sipas Kodit Zgjedhor, KQZ miraton vetëm qendrat e votimit të cilat propozohen të vendosen në objekte private. Në zgjedhjet e datës 28.06.2009, KQZ-ja, me vendim, autorizoi ngritjen e 479 qendrave të votimit në objekte private. Komisioni Qendror i Zgjedhjeve me qëllim të përcaktonte rregullat, që duhet të ndiqeshin nga organet e qeverisjes vendore, gjatë procesit të ngritjes së qendrave të votimit dhe përgatitjes së hartës së njësisë së qeverisjes vendore për zgjedhjet miratoi udhëzimin nr.3, datë 05.03.2009.
Gjatë këtij procesi mjaft të rëndësishëm të përgatitjes së infrastrukturës zgjedhore, kryetarët e njësive të qeverisjes vendore, nuk respektuan afatet ligjore të përcakuara në dispozitat e Kodit Zgjedhor  dhe në aktet nënligjore të nxjerra nga KQZ-ja për caktimin e qendrave të votimit. 

Për këtë arsye, KQZ-ja në mënyrë shkresore, u kërkoi disa herë kryetarëve të njësive të qeverisjes vendore që të zbatonin në mënyrë rigoroze afatet ligjore të përcaktuara. Përveç komunikimit shkresor, në bashkëpunim me zëvendësministrin që mbulon pushtetin vendor në Ministrinë e Punëve të Brendshme, Kryetari i KQZ organizoi edhe takime të posaçme me drejtuesit e pushtetit vendor për t’i ndërgjegjësuar dhe sheshuar problemet që ata mund të hasnin në këtë veprimtari.
Me gjithë përpjekjet e bëra një numër i konsiderueshëm pushtetarësh vendorë nuk i realizuan në kohë detyrimet e tyre. Në zbatim të Kodit Zgjedhor, KQZ vendosi sanksionin administrativ prej 50 mijë lekësh për 59 kryetar bashkish dhe komunash, të cilët kishin tejkaluar afatet ligjore për dërgimin e informacionit në lidhje me vendosjen e qendrave të votimit, numrit të zgjedhësve për çdo QV dhe hartës administrative të zonës së tyre, të përcakturara këto në Udhëzimin nr.3, datë 05.03.2009.

Vonesa pati gjithashtu edhe për sjelljen e informacionit për numrin e QV-ve dhe të numrit të zgjedhësve në to sipas listës përfundimtare, aq të domosdoshme për prodhimin e fletëve të votimit dhe përgatitjen e logjistikës tjetër zgjedhore. Në kohën e përcaktuar në Udhëzimin Nr.3, sollën këtë informacion vetëm 61 njësi. Për këtë, KQZ mbështetur në Udhëzimin e sipërcituar, kërkoi informacion nga Drejtoria e Përgjithshme e Gjendjes Civile dhe mbi bazën e tij miratoi sasinë e fletëve të votimit.
Nisur nga disa reagime të ardhura nga përfaqësuesit e subjekteve zgjedhore dhe disa KZAZ, KQZ vendosi të bëhej krahasim midis informacionit të sjellur nga DPGJC-ja dhe atij që kishin marrë KZAZ-të nga njësitë e qeverisjes vendore. Nga ky verifikim doli se pas dërgimit të informacionit nga njësitë e qeversijes vendore në DPGJC, ishin mbyllur 71 QV me numër të vogël zgjedhësish, duke u bashkuar me QV të tjera dhe ishin shtuar 12 QV për arsye të numrit të madh të zgjedhësve ose krijuar në vende të posaçme. Në këto kushte, KQZ-së iu desh të ndryshonte vendimin e mëparshëm duke e çuar sasinë e fletëve të votimit në 3.146.644 copë për 4753 QV. Me gjithë këto çorganizime të ndodhura në procesin e marrjes së informacionit, masat e marra nga KQZ-ja bënë që të mos kishte asnjë problem në përgatitjen dhe shpërndarjen e bazës logjistike të zgjedhjeve.

Për të mos krijuar probleme në përgatitjen e logjistikës zgjedhore mendojmë se afatet për përgatitjen e Listës së Zgjedhësve duhet të ndryshohen. Konkretisht, lista përfundimtare duhet të jetë miratuar jo më vonë se 35 ditë
 para datës së zgjedhjeve dhe jo më vonë se 30 ditë nga data e zgjedhjeve të jenë dërguar të dhënat përkatëse në KQZ. 
A.3.5. Ngritja dhe funksionimi i GNV-ve 
Për administrimin sa më mirë të procesit të numërimit të votave, KQZ-ja miratoi Udhëzimin nr.12, datë 21.04.2009 “Për caktimin dhe përgatitjen e vendit të numërimit të votave, mënyrën e ngritjes së grupeve të numërimit dhe caktimin e tavolinave të numërimit të votave”.
Prefektët e qarqeve në zbatim të nenit 94 të Kodit Zgjedhor, paraqitën listën e objekteve brenda territorit të qarkut, që përmbushnin kushtet e parashikuara në dispozitat e Kodit Zgjedhore dhe në udhëzimin Nr.12 të KQZ-së. Përdorimi për herë të parë i kamerave regjistruese dhe monitorëve kërkonte që objektet të cilat do të përdoreshin si VNV, të kishin disa kushte fizike specifike. Në caktimin e ambienteve të VNV-ve, është marrë edhe miratimi i KZAZ-ve dhe është arritur një bashkëpunim shumë i mirë midis, KZAZ-ve, Prefektëve dhe KQZ-së. 

Inspektorët e KQZ-së kanë kryer disa herë verifikimin e të gjitha objekteve të propozuara nga prefektët e qarqeve, dhe pas informacioneve të sakta, KQZ-ja caktoi me vendim VNV-të e të gjitha ZAZ-ve. Për shkak të mungesës së objekteve publike që përmbushnin kërkesat e nenit 93 dhe kriteret e përcaktuara në udhëzimin e KQZ-së, tre VNV u caktuan në objekte private. Të gjitha VNV-të u caktuan në zbatim dhe në përputhje me nenin 93, të Kodit Zgjedhor dhe Udhëzimit nr. 12 të KQZ-së. Kushtet e VNV-ve thuajse në të gjitha rastet ishin shumë të mira dhe shfaqën lehtësi në procesin e instalimit të teknologjisë mbështetëse dhe në procesin e numërimit të votave.
Gjithashtu, Komisioni Qendror i Zgjedhjeve në udhëzimin nr.12, datë 21.04.2009 përcaktoi ngritjen e grupeve të numërimit të votave për çdo ZAZ, duke u mbështetur në numrin e QV për çdo zonë të administrimit të zgjedhjeve. Faktor pozitiv në këto zgjedhje ishte ulja në mënyrë të ndjeshme e numrit të anëtarëve të GNV-ve, nga 14 që ishte në zgjedhjet e fundit, në 4 anëtarë të grupit të numërimit të votave. Kodi Zgjedhor sanksionoi që dhe anëtarët e GNV-ve të kishin arsimin e lartë, faktor që ndikoi pozitivisht në rritjen e nivelit të numëruesve.
Në zbatim të udhëzimit të lartpërmendur, të gjitha KZAZ-të njoftuan partitë politike 10 ditë para datës së zgjedhjeve për numrin e grupeve të numërimit që do të ngriheshin dhe u kërkuan atyre që të paraqitnin propozimet për anëtarë të GNV-ve jo më vonë se katër ditë nga data e zgjedhjeve. Megjithë, insistimin e vazhdueshëm të KQZ-së dhe deklaratat publike të bëra në mbledhjet e KQZ-së, partitë politike vonuan në limitet kohore propozimet për anëtarë të GNV-ve. 
Me miratimin e vendeve të numërimit të Votave, u përgatit dhe u sigurua infrastruktura e nevojshme logjistike për një mirëfunksionim të VNV-së gjatë procesit të numërimit të votave. Në kuadër të marrëveshjes së bashkëpunimit mes KQZ-së dhe OSSH-së u bë e mundur sigurimi i pandërprerë i energjisë elektrike për të gjitha VNV-të. Gjithashtu, në bashkëpunim me Albtelecom-sh.a, u bë e mundur lidhja telefonike me të gjitha VNV-të.

Kodi Zgjedhor, për herë të parë në këto zgjedhje, përcaktoi përdorimin e kamerave regjistruese dhe monitorëve në VNV për shfaqjen e fletëve të votimit përpara vlerësimit të tyre. Për këtë, KQZ me Vendimin nr.15, datë 26.02.2009 miratoi përdorimin e kamerave regjistruese dhe monitorëve për vlerësimin e fletëve të votimit në VNV.
Projekti do të realizonte katër qëllime kryesore:

1. të bënte të mundur shfaqjen e fletës së votimit për vëzhguesit,
2. të regjistronte materialin e filmuar,

3. të transmetonte të dhënat menjëherë në selinë e KQZ, 
4. të mbante nën kontroll të plotë dhe të vazhdueshëm, nga selia e KQZ, të 66 VNV në të gjithë Shqipërinë.
Menjëherë pas kësaj, KQZ filloi punën për zgjedhjen dhe përdorimin e kësaj teknologjie mbështetëse në VNV. Për përzgjedhjen e pajisjeve dhe mënyrën e përshtatshme të vendosjes së tyre në VNV, KQZ organizoi me pjesëmarrjen e përfaqësuesve të forcave politike dhe praninë e medias disa eksperimente të numërimit të votave në ambiente të ngjashme me VNV-të. Pas kësaj, kompania e përzgjedhur nën monitorimin e KQZ-së, me një plan të detajuar, filloi instalimin e pajisjeve në ambientet e VNV-ve. Në VNV u instaluan për herë të parë dhe pajisjet për printimin dhe transmetimin në KQZ të rezultateve të zgjedhjeve pas numërimit të fletëve të votimit për çdo QV. Para ditës së zgjedhjeve u bë testimi i sistemit të pajisjeve në çdo VNV dhe më pas testimi i lidhjes së gjithë VNV-ve me KQZ-në. Kjo bëri të mundur që sistemi të funksiononte normalisht në momentin e vlerësimit dhe numërimit të votave dhe mandej për nxjerrjen e rezultatit përmbledhës nga KZAZ-të.

A.3.6. Regjistrimi i vëzhguesve vendas dhe të huaj

Për ndjekjen e procedurave të akreditimit të vëzhguesve vendas dhe të huaj, u miratua nga KQZ udhëzim nr. 13, datë  22.04.2009.

Në këtë udhëzim u përcaktuan rregullat e vëzhgimit të procesit zgjedhor, akreditimit, të drejtat dhe detyrat, kriteret dhe standardet për vëzhgimin e zgjedhjeve nga organizatat jofitimprurëse shqiptare, organizmat ndërkombëtare, përfaqësues të shteteve të huaja dhe mediave. 
Në zbatim të  Kodit Zgjedhor si dhe të Udhëzimit të lartpërmendur, janë shqyrtuar nga KQZ 48 kërkesa për miratimin e vëzhguesve vendas dhe të huaj. Nga këto vetëm 4 kërkesa nuk janë miratuar për mangësi në dokumentacione dhe mosplotësim të tyre brenda afateve ligjore. Në zgjedhjet për Kuvendin, 2009, KQZ miratoi 4559 vëzhgues nga 15 subjekte vendase dhe 591 vëzhgues nga 8 subjekte të huaja (Aneksi 1, tabela). Në grafikun, në vijim, paraqiten të krahasuara të dhënat për numrin e vëzhguesve të angazhuar në proceset zgjedhore nga zgjedhjet e vitit 2001 deri në ato të vitit 2009.

A.4.    REGJISTRIMI I SUBJEKTEVE ZGJEDHORE
A.4.1  REGJISTRIMI  I PARTIVE POLITIKE DHE KOALICIONEVE

Për zgjedhjet për Kuvendin e Shqipërisë të datës 28.06.2009 u regjistruan në Komisionin Qendror të Zgjedhjeve 45 parti politike, 1 kandidat i pavarur i propozuar nga zgjedhësit, dhe 4 koalicione zgjedhore (shih aneksin 2 dhe 3): 

A.4.2 Regjistrimi i listave shumemërore të kandidatëve të partive dhe të koalicioneve të partive

Në zgjedhjet për Kuvendin 2009, depozituan lista shumemërore dhe më pas u pranuan nga KQZ, 33 parti politike të cilat ishin pjesëtare në 4 koalicione zgjedhore dhe 1 parti politike që nuk ishte pjesëtare në asnjë koalicion zgjedhor. Në Qarkun e Tiranës u regjistrua edhe një kandidat i mbështetur nga Zgjedhësit.

Për dy parti politike, KQZ refuzoi regjistrimin e listave shumemërore pasi ishin parti politike, të cilat nuk zotëronin mandate në Kuvend dhe duhet të depozitonin listën me nënshkrimin e 10 000 zgjedhësve. Mënyra e mbledhjes së nënshkrimeve në të dy rastet nuk ishte sipas parashikimeve të Kodit Zgjedhor. Për këtë qëllim, KQZ refuzoi regjistrimin e listave shumemërore të tyre. Për pasojë këto parti nuk morën pjesë në zgjedhjet për Kuvendin 2009.

Për Komisionin Qendror të Zgjedhjeve, regjistrimi i listave shumemërore të kandidatëve të partive politike dhe koalicioneve zgjedhore është një moment shumë i rëndësishëm, pasi lidhet drejtpërdrejtë me miratimin e përmbajtjes së fletës së votimit dhe më pas prodhimit të tyre.

Partitë, të cilat depozituan listat shumemërore të kandidatëve të tyre dhe u paraqitën në fletën e votimit (Shih Aneksin 4).
A.5. TRAJNIMI I ANËTARËVE TË KZAZ, KQV DHE GNV

A.5.1. Përgatitja e programit të trajnimit


 
Komisioni Qendror i Zgjedhjeve në funksion të zbatimit të detyrimeve të tij (neni 21 pika 10) ligjore ndërtoi Strategjinë e trajnimit të anëtarëve të komisioneve zgjedhore të niveleve të dyta dhe të treta për zgjedhjet për Kuvend, të datës 28 Qershor 2009. Kjo strategji u miratua me vendimin e KQZ-së nr.20, datë  05.03.2009. 

Qëllimi kryesor i kësaj strategjie ishte kualifikimi dhe ngritja e nivelit profesional të komisionerëve të nivelit të dytë dhë të tretë, për mbarëvajtjen e procesit në zonën e administrimit zgjedhor, në qendrën e votimit dhe në vendin e numërimit të votave.

Në zbatim të planit të veprimeve të KQZ-së dhe në përputhje me dispozitat ligjore, u hartuan manualet e duhura për trajnimin e anëtarëve të komisioneve të të gjtha niveleve për administrimin e zgjedhjeve. Për të realizuar një trajnim të plotë dhe të gjithanshëm të komisionerëve të niveleve të ndryshme u hartuan manuale për KZAZ-të, KQV-të, dhe GNV-të. Të gjitha këto manuale janë miratuar me vendime të KQZ-së.

Proces mjaft i rëndësishëm ishte dhe përzgjedhja e trajnuesve. Kështu për trajnimin e anëtarëve të KZAZ-ve u përzgjodhën 33 trajnues, për trajnimin e anëtarëve të KQV-ve u përzgjodhën 220 trajnues dhe për trajnimin e anëtarëve të GNV-ve u përzgjodhën 66 trajnues. Procedurat për përzgjedhjen e këtyre trajnuesve ishin krejtësisht transparente dhe të hapura.

Vlen të theksohet që organizmat ndërkombëtare kanë dhënë një kontribut të çmuar në realizimin e programeve të trajnimit, nëpërmjet donacioneve të ndryshme.

Me mbështetjen financiare të Këshillit të Europës u botuan:

Manual Trajnimi i KZAZ-së, pjesa e parë 
 -   
1000 copë

Manual Trajnimi i KZAZ- së, pjesa e dytë
 -      
800 copë

Manual Trajnimi i KQV- së,                            -
42000 copë

Manual Trajnimi i GNV- së                             -
3500 copë.
Po kështu me mbështetjen financiare të zyrës së OSBE-së në Tiranë u organizuan dy sesione trajnimi për trajnuesit e KZAZ-ve.

USAID gjithashtu ka dhënë një kontribut të çmuar nëpërmjet ekspertëve të tij, të akredituar pranë KQZ-së, eksperienca e të cilëve ka shërbyer mjaft pozitivisht në përmirësimin e programeve të trajnimit.
A.5.2 Zhvillimi i trajnimit

Strategjia e Trajnimit e miratuar nga KQZ-ja, parashikonte fillimisht trajnimin e trajnuesve të KZAZ-ve, trajnimin e trajnuesve të KQV-ve dhe atyre të GNV-ve dhe më pas trajnimin e komisionerëve të niveleve të dyta dhe të treta.

Trajnimi u mendua të bëhej në disa faza duke ndjekur dhe rrjedhën e veprimtarisë që do të kryenin komisionet e niveleve të ndryshme.

Trajnimi i trajnuesve të KZAZ-ve u zhvillua në dy faza dhe sipas tematikës së përcaktuar në Stategjinë e trajnimit.

Programi i parë i trajnimit me anëtarët e KZAZ-ve u zhvillua në datat 10-11 prill 2009, që përkonte me afatet kohore të përcaktuara në projekt. Në këtë etapë të trajnimit u trajtua veprimtaria e KZAZ-së nga momenti i konstituimit deri në përgatitjen e Vendit të Numërimit të Votave”. Kjo fazë e parë e trajnimit të anëtarëve të KZAZ-ve, përgjithësisht shkoi në mënyrën e duhur dhe u arrit të realizohej qëllimi i trajnimit. Megjithatë duhet theksuar fakti që pjesëmarrja në trajnim e anëtarëve të KZAZ-ve nuk ishte e plotë.

Programi i dytë i trajnimit me anëtarët e KZAZ-ve u zhvillua në datat 15-16 qershor 2009. Ky sesion trajnimi konsistonte në veprimtarinë e KZAZ-së deri në përfundimm të procesit zgjedhor në ZAZ.

Në programin e dytë të trajnimit u evidentua rritje në nivelin e pjesëmarrjes, por megjithatë jo në masën 100%.

Në këtë fazë u përcoll me mjaft vëmendje prakticiteti i veprimeve që duhej ndjekur në vendin e numërimit të votave, procedura e marrjes në dorëzim të materialeve zgjedhore të sjella nga KQV-ja, procedurat për fillimin e procesit të numërimit, vendimmarrja dhe rastet e ndërhyrjes së tyre në këtë proces, procesi i vlerësimit  të votave, mënyrën e plotësimit të tabelave të rezultateve  përfundimtare dhe transmetimi elektronik i rezultateve. Me qëllim rritjen e efektivitetit, trajnimi u bë me grupe të vogla, kryesisht dy ose tre KZAZ.

Programi i trajnimit me anëtarët e KQV-ve u zhvillua në afatet kohore 21-27 Qershor 2009. Ky program trajnimi përfshinte “Veprimtarinë e KQV-së gjatë procesit zgjedhor“.
Në manualet e trajnimit, evidentoheshin procedurat më themelore që ndiqen në ditën e zgjedhjeve. Përveç manualeve, u përdorën dhe u shpërndanë dhe fletëpalosje nëpërmjet të cilave tregoheshin të gjitha veprimet që kryhen në qendrën e votimit.  Për t’iu ardhur në ndihmë anëtarëve të KQV-ve në mënyrë që ata të njiheshin me çdo procedurë të nevojshme që duhet të ndiqnin gjatë ditës së zgjedhjeve, si: marrja në dorëzim të materialeve zgjedhore  një ditë para ditës së zgjedhjeve, hapjen e qendrës së votimit, mënyrën e votimit dhe procedurat pas mbylljes se QV-së sipas etapave ku kalonte procesi, rastet e ndërhyrjes së tyre në këtë proces, mënyrën e plotësimit të modeleve të dokumentacionit zgjedhor të  miratuara nga KQZ-ja, vendimmarrjen e KQV-së, dorëzimin e materialeve të votimit nga KQV-ja në Vendin e Numërimit të Votave, etj., u realizua një material filmik i cili shërbeu për trajnimin më efektiv të anëtarëve të KQV-ve.

Vëzhguesit e vlerësuan procesin e votimit pozitivisht në 92% të qendrave të votimit të vizituara. Kjo tregon se trajnimi është kryer me efektivitet të lartë. 

Trajnimi i anëtarëve të GNV-ve ishte parashikuar që të zhvillohej dy ditë para datës së zgjedhjeve, por për shkak të emërimit me vonesë të anëtarëve të GNV-ve ky trajnim u bë i mundur pjesërisht një ditë para datës së zgjedhjeve, dhe i plotë trajnimi u bë vetëm ditën e zgjedhjeve. Asnjë numërues nuk është emëruar pa marrë trajnimin e nevojshëm.

Tematika e trajtuar në këtë sesion trajnimi përfshinte veprimet e grupit të numërimit në VNV, veprimet e anëtarëve të GNV-ve me kutinë e materialeve zgjedhore, veprimet e anëtarëve të GNV-ve me kutitë e fletëve të votimit, numërimi dhe vlerësimi i votave, kontestimi dhe rivlerësimi i votave, nxjerrja e rezultatit për çdo QV, plotësimi i tabelës së rezultatit etj.

Për shkak të pjesëmarrjes jo të plotë në sesionet përkatëse dhe me qëllim që t’iu vinte në ndihmë, me datë 27 qershor, një ditë para ditës së zgjedhjeve, komisonerëve të QV-ve (kryesisht kryetarë, zv.kryetarë dhe sekretarë të QV-ve) para se të tëhiqnin bazën materiale zgjedhore, u është bërë trajnim, pothuajse në të gjtha KZAZ-të.

Të gjitha programet e trajnimit të zhvilluara me anëtarët e KZAZ-ve, KQV-ve dhe GNV-ve u monitoruan nga vëzhguesit e huaj (OSBE, ODIHR) vëzhgues vendas, si dhe janë pasqyruar edhe në media të ndryshme. 

Zhvillimi i programeve trajnuese me anëtarët e KZAZ-ve, KQV-ve dhe GNV-ve në përgjithësi i realizoi objektivat e përcaktuara. Ashtu si dhe në zgjedhjet e kaluara në zhvillimin e programit të trajnimit të këtyre komisionerëve ndikuan jopozitivisht disa faktorë, si:

- Mospjesëmarrja e plotë në sesionet e trajnimit të caktuara nga KQZ-ja;

- Emërimi me vonesë i anëtarëve të KQV-vë dhe GNV-ve;

- Zëvendësimi i anëtarëve të KZAZ-ve dhe KQV-ve, sidomos ditën e zgjedhjeve; 

- Neglizhenca e disa partive politike në ndërgjegjësimin e vetë anëtarëve të KZAZ- ve, KQV-ve dhe GNV-ve të propozuar prej tyre, për domosdoshmërinë e pjesëmarrjes në trajnimet e organizuara nga KQZ-ja. 

Të gjitha këto kanë ndikuar negativisht në miradministrimin e procesit në disa KZAZ, KQV dhe VNV.

Pavarësisht nga përpjekjet maksimale të bëra nga KQZ-ja, nuk u arrit rezultati i kërkuar, gjë e cila u vu re në zbatimin e procedurave jo të sakta në disa QV ditën e zgjedhjeve, defekte të cilat u identifikuan edhe në procesin e hapjes së kutive të votimit dhe numërimit të votave nga anëtarët e GNV-ve.

Disa nga mangësitë dhe problemet teknike në ditën e zgjedhjeve ishin për shkak të mungesës së trajnimit si rezultat i emërimit me vonesë të anëtarëve të KQV-ve. 

A.6. 
FUSHATA ZGJEDHORE, MEDIA, EDUKIMI I ZGJEDHËSVE

Në bazë të nenit 21, pika 1 dhe 9 të ligjit nr.10019, datë 29.02.2008 “Kodi Zgjedhor i Republikës së Shqipërisë”,  i ndryshuar, që cilëson detyrimin ligjor të KQZ për edukimin e zgjedhësve, KQZ mori Vendimin nr. 25, datë 11.03.2009, “Për miratimin në parim të strategjisë së marrëdhënive me publikun në zgjedhjet për Kuvendin e Shqipërisë 2009”, të pasuar nga vendimi 43, datë 14.04.2009 për miratimin e projektit “Fushata e edukimit të zgjedhësve në Zgjedhjet për Kuvendin e Shqipërisë, nëpërmjet mediave të shkruara dhe mediave audio-vizive”.

Strategjitë për edukimin e zgjedhësve përcaktojnë qartë prioritetet e veprimeve, kohën e zbatimit të programeve të ndryshme, si dhe metodat e mjetet që u përdoren për të konkretizuar programet respektive  me synimet parësore per të ndihmuar në rritjen e pjesëmarrjes në votim, rritjen në cilësinë e votimit, shmangien e gabimeve gjatë procesit për arsye mosnjohjeje apo dhe të fenomeneve negative që vihen re gjatë procesit zgjedhor në tërësi. 

Në këtë kontekst, objektivat e fushatës së marrëdhënieve me publikun ishin: 

- Të siguronte që të gjithë votuesit të ishin të informuar mbi mbajtjen e Zgjedhjeve për Kuvendin e Shqipërisë, të cilat do të mbaheshin më 28 qershor 2009, 

- Të siguronte që të gjithë votuesit të ishin të ndërgjegjshëm mbi detyrimet e tyre dhe mbi të gjitha kërkesat specifike mbi pjesëmarrjen e rregullt në votim, 

- Të rriste ndërgjegjësimin e publikut mbi rolin e KQZ-së dhe mbi shumëllojshmërinë e shërbimeve që KQZ-ja vendoste në dispozicion të të gjithë zgjedhësve, 

-  Të rriste pjesëmarrjen e votuesve në zgjedhje duke ndërgjegjësuar ata mbi rëndësinë e së drejtës të ushtrimit të votës, nëpërmjet paraqitjes së një informacioni sa më të gjerë mbi procedurat që kanë të bëjnë me procesin zgjedhor në tërësi, 

-  Të promovonte KQZ-në si një organ të pavarur dhe profesional, ku mund të kihej besim i plotë për administrimin e paanshëm dhe të drejtë të procesit zgjedhor. 

Strategjia për edukimin e zgjedhësve synon të ndikojë tek të gjithë zgjedhësit ku përfshihen të gjithë shtetasit shqiptar që kanë mbushur moshën 18 vjeç deri në ditën e  zgjedhjeve. Sidoqoftë, brenda këtij grupimi, u identifikuan edhe grupe të veçanta interesi si:
- Të rinjtë 

- Gratë 

- Personat me aftësi të kufizuar / Të verbërit / Shurdh-memecët 

- Minoritetet 

Strategjia e edukimit të zgjedhësve u nda në dy faza: faza e parë ishte paraqitja e mesazheve kyç që u përcollën për secilin nga grupet e interesit, faza e dytë konsistonte në paraqitjen vizuale të materialeve promocionale të fushatës. 

Për të qenë fushatë sa më e kuptueshme, strategjia e edukimit të zgjedhësve synoi për të mos përcjellë një numër të madh mesazhesh dhe rotacion të lartë të tyre në një segment të shkurtër kohor. Publikimi i informacionit sensibilizues ndoqi një rrjedhë logjike dhe graduale sipas fazave të përcaktuara qartë. Në ato zona ku, sipas kërkimeve dhe statistikave, ekzistonte pjesëmarrje e ulët ose mangësi informimi për grupime të ndryshme shoqërore, u rekomandua të adresoheshin mesazhet informuese me anë të mediave lokale që kanë shtrirje të gjerë nëpër këto zona. 

Gjithashtu ishte e nevojshme përfshirja e mediave në publikimin e lajmeve me anë të një plani specifik mbi atë çka ndodh gjatë procesit zgjedhor. Këtu u përfshinë: 

- Caktimi i takimeve periodike me mediat për informimin e tyre mbi mbarë- vajtjen e procesit në tërësi, 
- Shpërndarja e media kit-eve të cilat do përmbanin informacion të detajuar mbi të gjitha çështjet bazë dhe ato specifike që kishin të bënin me procesin zgjedhor, 

- Takime të veçanta gjatë zhvillimit të procesit që preknin çështje të caktuara që lindnin përgjatë implementimit të punës së KQZ-së, 

- Aksesi i medias në trajnimet dhe procedurat e tjera që zhvilloi KQZ-ja në kuadrin e procesit zgjedhor, në mënyrë që të shmangej çdo lloj keqinformimi që mund të lindte nga mungesa e informacionit për çështje të veçanta, të cilat mund të ishin në qendër të interesit publik, 

- Monitorimi i hollësishëm i mediave gjatë periudhës elektorale për të vlerësuar suksesin e strategjisë së ndjekur me qëllim përcaktimin e depërtimit të informacionit nëpër të gjithë sektorët e ndryshëm të mediave si dhe për të mundësuar reagimin e shpejtë dhe efektiv në rast se ato do te raportonin diçka të paqartë ose të pasaktë. 

- Analiza e tematikave mbi çështje të caktuara që ju sugjeruan mediave për trajtim më të detajuar. Këto tematika u zhvilluan më tej në mënyrën më të përshtatshme për të përforcuar mesazhe të caktuara mbi çështje, të cilat KQZ-ja i vlerësoi si pika orientimi. 

Një lidhje sa më e ngushtë me mediat është në të mirë të informimit të votuesve, por nga ana tjetër promovon edhe transparencë përgjatë gjithë procesit zgjedhor.

Një rëndësi e veçantë iu kushtua edhe personave me aftësi të kufizuar në lëvizje, shikim apo edhe dëgjim duke ju krijuar lehtësira infrastrukturore që rriti pjesëmarrjen në këto votime edhe për këtë kategori. Për personat me aftësi të kufizuar u synua që të krijoheshin kushte infrastrukturore në lidhje me përshtatjen e qendrave të votimit në mënyrë të tillë, që kjo kategori zgjedhësish të kishte mundësi që të ushtronte lirisht dhe në mënyrë të garantuar e pa kufizim të drejtën e votës: për personat me aftësi të kufizuar në lëvizje u ndërtuan rampa në hyrjet e qendrave të votimit që të lehtësonte aksesin e tyre gjatë ditës së zgjedhjeve, për personat me shikim të kufizuar u përgatiten fletë të posaçme votimi që i siguronte këtij grupimi shoqëror, jo vetëm ushtrimin e votës por edhe fshehtësinë e saj. Gjithashtu, u prodhuan informacione të regjistruara në audio, që iu shpërndanë atyre me ndihmën e shoqatave dhe organizatave ku ata përfaqësohen. Për personat me dëgjim te kufizuar, çdo spot TV u realizua në mënyrë të tillë që në ekran të ishte një person, i cili shpjegonte me anën e gjuhës së shenjave përmbajtjen e spotit. 

Përveç kësaj, duke iu referuar të dhënave zyrtare u përcaktuan zonat dhe grupet e minoriteteve të cilave u drejtohej ky program specifik. Në këtë program u vendosën kontakte ndërmjet KQZ-së dhe përfaqësuesve të minoriteteve në Shqipëri, por dhe komuniteteve te ndryshme etno-kulturore, që mundësoi zbatimin e suksesshëm të këtij projekti. 

Sipas të dhënave statistikore jo vetëm në vendin tonë, por edhe në vende të tjera të botës, interneti është një nga burimet më të përdorura dhe të besueshme për të rinjtë. Ky grupim shoqëror e frekuenton internetin vazhdimisht duke diskutuar tematikat e prekshme nëpër “bloge” dhe faqe të ndryshme. Për këtë arsye, u mendua që të publikohen informacione të vazhdueshme nëpër këto faqe që iu drejtohej të rinjve. Nga ana tjeter, u organizuan takime informuese me të rinjtë ku u prekën tema që janë në interesin e këtij grupimi, po gjithmonë brenda kontekstit të procesit elektoral. Këto takime u fokusuan në rëndësinë e votës si një vendim individual ku u theksua pjesëmarrja në votime, jo vetëm si një detyrë qytetare dhe jetike për të ardhmen e vendit ku ata jetojnë, por edhe si një mjet i shprehjes se lirë të opinionit të tyre në lidhje me zhvillimin e proceseve ku Shqipëria është e përfshirë. 

Për gratë, u bashkëpunua ngushtë me OJF-të e ndryshme që operojnë në këtë fushë dhe kanë në zbatim projekte të rëndësishme për to. 

U theksua në mënyrë të veçantë rëndësia e votës si një e drejtë individuale duke përmendur që votimi familjar, jo vetëm që është i ndaluar me ligj, por edhe ndikon shprehjen e lirë të mendimit të tyre.

Në përfundim të zgjedhjeve të përgjithshme parlamentare të 28 Qershorit, sa i takon pasqyrimit të fushatës zgjedhore nga media u konstatuan pretendime të partive politike që lidhen kryesisht me respektimin e minutazhit në dispozicion të subjekteve  politike, por edhe me transmetimin e spoteve zgjedhore  jashtë kohës së përcaktuar nga Kodi Zgjedhor (Nenet 77-85). KQZ-ja në zbatim të dispozitave të Kodit Zgjedhor ngriti Bordin e Monitorimit të Medias, i cili përgatiti dhe solli çdo ditë në KQZ raporte të detajuara, sipas kërkesave dhe standardeve të vendosura në rregulloren e BMM.

KQZ shqyrtoi çdo javë raportet e BMM-së dhe, duke vlerësuar masat që propozoheshin nga vetë Bordi. 

Në përfundim mund të thuhet se, në Zgjedhjet për Kuvendin 2009 u arrit të ruhej një pasqyrim i balancuar i aktiviteteve të të gjitha subjekteve zgjedhore, sipas përcaktimeve në Kodit Zgjedhor. Ky fakt vjen edhe në vëmendje të raporteve paraprake, por dhe atë përfundimtar të Misionit të Vëzhgimit të ODHIR-it, i cili midis të tjerave citon se gjatë fushatës zgjedhore, “mbështetur në konstatimet e BMM-së, KQZ-ja urdhëroi operatorët kryesorë televizive, përfshirë TVSH-në, të korrigjojnë pabarazinë në pasqyrim në favor të dy partive kryesore” dhe se BMM-ja, “në përgjithësi, e përmbushi mandatin e vet dhe e ndihmoi KQZ-në në identifikimin e shkeljeve të Kodit Zgjedhor nga media”.

A.7. Përgatitja dhe dorëzimi i materialeve zgjedhore dhe dokumentacionit zgjedhor nga KQZ në KZAZ dhe nga KZAZ në KQV
Në zbatim të nenit 99 të Kodit Zgjedhor, KQZ-ja përgatiti dhe dërgoi materialet zgjedhore pranë çdo KZAZ-je që në datën 24.06.2009. 

Shpërndarja e bazës logjistike zgjedhore, pa asnjë problem, tre ditë para datës së zgjedhjeve, ishte një tregues shumë i mirë i punës cilësore të bërë në këtë drejtim dhe një ndryshim për mirë nga procesi përgatitor i zgjedhjeve të kaluara.

Kemi parasysh se baza materiale zgjedhore përmban një numër të madh artikujsh, secili me potenciale problematike. Për shembull, shumë simbolik është artikulli logjistik zgjedhor me emrin bojë matrikulluese. Është simbolik, sepse është vetëm njëri nga masat e sigurisë gjatë procesit të votimit, por për fat të keq, një nga elementët më të kontestuar të logjistikës zgjedhore. Të gjithë kujtojmë pretendimet pa fund të subjekteve zgjedhore lidhur me faktin se boja matrikulluse nuk ishte aq rezistente sa duhej, ndaj çdo solucioni që ju shkonte në mendje subjekteve zgjedhore.

Për këtë, KQZ u kujdes që të rriste cilësisht përmbajtjen e kësaj boje si dhe të bënte sa më estetik përdorimin e saj.

Për shpërndarjen e bazës materiale drejt KZAZ-ve, KQZ-ja angazhoi të gjitha burimet e saj njerëzore me qëllim që të arrihej një shpërndarje e saktë dhe në kohë, në përputhje me detyrimet e përcaktuara në Kodin Zgjedhor. E gjithë baza materiale zgjedhore nga KQZ-ja drejt KZAZ-së u dërgua dhe u mor në dorëzim pa asnjë problem nga KZAZ-të. Ministria e Mbrojtjes në kuadër të memorandumit të bashkëpunimit ndërmjet KM dhe KQZ-së, ka dhënë një ndihmë të çmuar në këtë drejtim, duke vënë në dispozicion të gjithë automjetet e nevojshme për shpërndarjen e plotë të bazës materiale zgjedhore nga KQZ-ja drejt KZAZ-ve.

Procesi i shpërndarjes së bazës materiale nga KZAZ-ja në KQV është një proces që administrohet nga vetë komisionet e nivelit të dytë, por megjithatë, KQZ-ja ka ndjekur hap pas hapi këtë proces nëpërmjet inspektorëve të saj dhe stafit të zyrave rajonale zgjedhore. Procesi i shpërndarjes së bazës materiale nga KZAZ-të drejt qendrave të votimit kaloi përgjithësisht në rregull. Nga 4753 qendra votimi në total, baza materiale zgjedhore nuk u dorëzua në 5 QV për shkak se kryetarët, zv.kryetarët dhe sekretarët e këtyre QV-së nuk u paraqitën për ta tërhequr bazën materiale zgjedhore, dhe konkretisht:  

QV Nr. 1127, në ZAZ-në Nr.5, Komuna Melan, Qarku Dibër;

QV Nr. 3119, 3120 dhe 3121 në ZAZ-në Nr.19, Komuna Portëz, Qarku Fier;

QV Nr. 4371 në ZAZ-në Nr.26, Komuna Qendër-Tepelenë, Qarku Gjirokastër.

Megjithë insistimin e KQZ-së në adresë të partive politike, për të dërguar komisionerët e propozuar prej tyre për të tërhequr bazën materiale për këto qendra votimi, kjo gjë nuk u arrit. Si rrjedhojë, në këto QV nuk u zhvillua procesi i votimit. 

B. PROCESI I VOTIMIT, NUMËRIMI DHE NXJERRJA E REZULTATIT

B.1. Dita e zgjedhjeve

Ditën e zgjedhjeve u hapën në orarin e përcaktuar nga Kodi Zgjedhor 4748 qendra votimit nga 4753 që ishin në të gjithë vendin. Në 5 QV komisionet e të cilëve nuk tërhoqën bazën materiale nuk u zhvillua procesi i votimit. 

Në orët e para të mëngjesit u paraqitën disa ankesa nga disa KQV për mungesa të materialeve zgjedhore, kryesisht kancelarike. KQZ nëpërmjet strukturave të saj në kohë rekord bëri të mundur plotësimin e të gjitha mangësive të konstatuara.

Gjatë gjithë procesit të votimit u shfaqën disa raste sporadike të bllokimit të procesit të votimit, si psh: në qendrën e votimit nr. 0652 në ZAZ-në nr.34 Qarku Kukës, ku një komisioner i PS, mori vulën e KQV-së dhe u largua. Pas ndërhyrjes së KZAZ-së rifilloi procesi i votimit normalisht. Për këtë rast, KQZ-ja ka bërë kallzim penal.

Në qendrën e votimit 0778 në fshatin Xhuxhë të komunës Fanë, në ZAZ-në nr. 38 qarku Lezhë, u ndërpre votimi pasi komisionerët e kësaj qendre janë konfliktuar fizikisht me njëri-tjetrin dhe janë larguar të gjithë nga qendra e votimit.

Në qendrën e votimit nr.0342, në fshatin Juban në komunën Gur i Zi në ZAZ-në nr.41, qarku Shkodër është ndërprerë votimi pasi komisionerët e majtë morën vulën e qendrës së votimit dhe u larguan nga QV-ja. Votimi në këtë QV rifilloi pas disa orësh dhe vazhdoi me një vulë. KQZ ka bërë kallzim penal për këtë rast.

Në qendrën e votimit nr.2585 në ZAZ Nr.13 Qarku Elbasan, në mbyllje të procesit të votimit, pasi çdo gjë ka shkuar në rregull, komisionerët e qendrës së votimit kanë thyer kutinë e fletëve të votimit, si rezultat kutia e kësaj QV-je është marrë në dorëzim si e parregullt.

Në qendrën e votimit nr. 3052 në ZAZ-në Nr.19, komisionerët e majtë morën vulën e QV-së dhe braktisën detyrën. KQZ-ja nëpërmjet strukturave të saj insistoi që vula të kthehet në qendrën e votimit, por KZAZ-ja me vendim u shpreh që të mos e dërgonte vulën në këtë QV. Anëtarët e djathtë të KQV-së vazhduan procesin e votimit me një vulë. Edhe për këtë rast KQZ ka bërë kallzim penal.
Gjatë zhvillimit të votimit në KQZ u paraqitën ankesa për përdorimin e mjeteve të ndaluara në qendrat e votimit, si: kamera, aparatura për kontrollin e kartave të identitetit etj. 

Komisioni Qendror i Zgjedhjeve me qëllim që të evitonte probleme të tilla, në mënyrë urgjente, mori vendim (Vendimi nr.439, datë 28.06.2009) për të mos lejuar përdorimin e mjeteve që sipas Kodit Zgjedhor nuk përcaktohen si materiale zgjedhor.

Përgjithësisht këto janë problematikat e hasura gjatë procesit të votimit me datën 28 qershor 2009.

Procesi i mbylljes se votimit shkoi përgjithësisht shumë mirë. Në orën 19 u mbyllën të gjitha qendrat e votimit pa ndonjë pengesë serioze në këtë proces. Në disa raste pati vonesa gjatë procesit të plotësimit të procesverbaleve, dhe kjo ka ardhur si rrjedhojë e ndërrimit të komisionerëve dhe mosmarrjes pjesë në mënyrë të plotë të anëtarëve të KQV-ve në seancat e trajnimit që janë organizuar nga KQZ-ja.

B.2. DORËZIMI I MATERIALIT ZGJEDHOR NË KZAZ-të, PROCESI I NUMËRIMIT DHE NXJERRJA E REZULTATIT NGA KZAZ-të

Menjëherë me mbylljen e votimit, KZAZ-të të udhëzuara dhe të asistuara dhe nga strukturat e KQZ-së filluan punën për marrjen në dorëzim të materialeve të votimit. KZAZ-të ngritën në VNV, grupet e marrjes në dorëzim të kutive të votimit dhe materialeve zgjedhore. Duhet theksuar se ky proces në ndryshim me zgjedhjet e kaluara ishte mjaft korrekt. Nga 4748 qendra votimi, në të cilat u zhvillua votimi, janë marrë në dorëzim si të parregullta kutitë e vetëm 5 qendrave të votimit dhe konkretisht:

QV 0778 në ZAZ-në Nr.38, Qarku Lezhë

QV 0342 në ZAZ-në Nr.41, Qarku Shkodër (vetëm KMZ)

QV 0211 në ZAZ-në Nr.41, Qarku Shkodër

QV 2585 në ZAZ-në Nr.13, Qarku Elbasan

QV 1561 në ZAZ-në Nr. 58, Qarku Tiranë

Zgjedhjet për Kuvend të datës 28 qershor 2009, ishin zgjedhjet e para në të cilat u përdorën kamera për regjistrimin e numërimit dhe vlerësimit të votave dhe monitorë për shfaqjen e këtij procesi.

Po kështu, në të gjitha VNV-të, u instaluan kamera qendrore, të cilat transmetonin direkt në KQZ të gjithë procesin që zhvillohej në VNV, duke bërë publik këtë proces nëpërmjet mediave. Përdorimi për herë të parë në këto zgjedhje i kamerave regjistruese i dha procesit të numërimit një transparencë që nuk ishte hasur në asnjë process zgjedhor të mëparshëm.

Komisioni Qendror i Zgjedhjeve me qëllim që të përcaktojë rregulla konkrete gjatë procesit të numërimit të votave miratoi udhezimin Nr.18, datë 3.06.2009 “Për mënyrën e organizimit të punës në VNV, rregullat që duhen ndjekur nga KZAZ-ja dhe GNV-të, radhën e veprimit dhe ndarjen e detyrave midis anëtarëve të Grupeve të Numërimit të Votave”.
Me anë të këtij udhëzimi, dhe trajnimeve të vazhdueshme, u bë e mundur orientimi i KZAZ-vë dhe GNV-ve në punën e tyre. 

Duhet të theksojmë që ishtë mjaft pozitive për procesin e numërimit ulja në 4 e numrit të anëtarëve të GNV dhe vendosja e kritereve për arsimin e lartë, gjë e cila  bëri të mundur vendosjen e personave më të përgjegjshëm dhe të kualifikuar.

Me anë të këtij sistemi u arrit të regjistrohet çdo fletë votimi dhe çdo vëzhgues i subjekteve politike apo të organizmave ndërkombëtare kishte mundësinë të ndiqte të plotë të gjithë procesin e numërimit të votave në të 66 KZAZ-të e vendit.

Procesi i numërimit të votave në pjesën më të madhe të tij shkoi në përputhje me përcaktimet e kodit zgjedhor dhe udhëzimet e nxjerra nga KQZ-ja, por gjithsesi ky proces u karakterizua nga disa bllokime të pajustifikuara nga ana e komisionerëve të ZAZ-ve, por dhe nga anëtarët e grupeve të numërimit të votave. Komisioni Qendror i Zgjedhjeve ka ushtruar të gjithë të drejtën që i jep ligji në mënyrë që këto komisione të mos ndërprisnin procesin, por ndikimet dhe ndërhyrjet e partive politike sollën vonesa ose, në disa raste, e bllokuan fare procesin e përfundimit të numërimit të votave. Në këto kushte, KQZ-ja mori vendime për të zgjidhur situatat e krijuara dhe në katër raste vendosi të tërheqë bazën materiale (kutitë e votimit dhe kutitë e materialeve zgjedhore), dhe t’i sjellë në KQZ. 

Problemet më kryesore që u shfaqën gjatë procesit të numërimit të votave në disa VNV mund të klasifikohen në tre kategori dhe më konkretisht:

1. Mospërfshirja në rezultat pa shkaqe të ligjshme e disa qendrave të votimit pasi ishin numëruar nga anëtarët e GNV-ve; 

2. Mosnumërimi pa shkaqe ligjore i disa qendrave të votimit;
3. Vonesat dhe bllokimet e punës gjatë procesit të numërimit të votave. 

Raste të mospërfshirjes në rezultat të qendrave të votimit edhe pse ishin numëruar fletët e votimit u evidentuan në dy ZAZ, dhe konkretisht në:

- ZAZ-në Nr.37 Qarku Lezhë, KZAZ-ja me vendim kishte vendosur të mos përfshinte në tabelën përmbledhëse rezultatin e 11 qendrave të votimit.

Rezultati i këtyre qendrave u përfshi në rezultat pas përfundimit të procesit të ankimimit.

-  ZAZ-në Nr.20 Qarku Fier, rezultati i dy qendrave të votimit nuk u përfshi në tabelën përmbeldhëse.Rezultati i këtyre qendrave u përfshi në rezultat pas përfundimit të procesit të ankimimit.

Në VNV të veçanta kishte raste të mosnumërimit të fletëve të votimit të disa QV-ve, megjithëse kutitë e tyre ishin vlerësuar si të rregullta kur ishin marrë në dorëzim dhe, më konkretisht:

KZAZ Nr. 2 Qarku Berat, ka lënë jashtë numërimit 1 kuti votimi, atë të QV-së nr. 3361, Komuna Sinjë. 

KZAZ Nr.18 Qarku Fier, vendosi të mos numëronte fletët e votimit të tre QV-ve dhe konkretisht QV-të nr.3006, 3017 dhe 3027. KQZ-ja gjatë shqyrtimit të ankimeve vendosi numërimin e fletëve të votimit për këto QV, në ambientet e KQZ-së dhe përfshiu rezultatin e tyre në rezultatin e zonës zgjedhore.

KZAZ Nr.19 Qarku Fier vendosi të mos numëronte fletët e votimit të dy qendrave të votimit, dhe konkretisht të QV-së nr.3116 dhe 3122. 
KQZ-ja gjatë shqyrtimit të ankimeve vendosi numërimin e fletëve të votimit për këto QV në ambientet e KQZ-së dhë përfshiu rezultatin e tyre në rezultatin e zonës zgjedhore.

KZAZ Nr.20 Qarku Fier, përveç se nuk përfshiu në rezultat dy qendra votimi, nuk numëroi dhe fletët e votimit të QV-së nr.3197. KQZ-ja gjatë shqyrtimit të ankimeve vendosi numërimin e fletëve të votimit të QV-së nr.3197 dhe e përfshiu atë në rezultatin përfundimtar të zonës zgjedhore.

KZAZ Nr.22 Qarku Fier vendosi të mos numërojë fletët e votimit të QV-së nr.2919, dhe plotësoi tabelën e rezultateve. Ashtu si në rastet e lartpërmendura KQZ-ja gjatë shqyrtimit të ankimeve vendosi numërimin e fletëve të votimit për këtë QV, dhe e përfshiu atë në rezultatin përfundimtar të zonës zgjedhore.

KZAZ Nr.39 Qarku Lezhë vendosi të mos numërojë fletët e votimit të 6 QV-ve. KQZ-ja vendosi që numërimi i këtyre qendrave të votimit të bëhej në  KQZ dhe e përfshiu rezultatin e tyre në rezultatin e zonës zgjedhore.

KZAZ Nr. 29 Qarku Korcë, ka lënë pa numëruar fletët e votimit të katër QV-ve, ato të QV-ve nr.3726, nr.3729, nr.3732 dhe nr.4100. 

KZAZ Nr. 30 Qarku Korçë, ka lënë pa numëruar fletët e votimit të një QV-je, atë të QV-së nr.3864 

KZAZ Nr. 31, ka lënë pa numëruar fletët e votimit të një QV-je, atë të QV-së nr. 4067 

KZAZ-ja nr.41 Qarku Shkodër, vendosi të mos numëronte fletët e votimit të dy QV-ve dhe konkretisht ato QV-së Nr.0211 dhe QV-së 0342. KQZ-ja gjatë shqyrtimit të ankimeve vendosi numërimin e fletëve të votimit për këto QV, në ambientet e KQZ-së. Pas numërimit rezultati i QV-së nr.0211 u përfshi në rezultatin përfundimtar, ndërsa qendra e votimit nr.0342 nuk mori votat e duhura për t’u përfshirë në rezultatin përfundimtar të ZAZ-së. 

KZAZ Nr.59 Qarku Tiranë, nuk ka numëruar fletët e votimit të një QV-je, ato të QV-së nr.2188. 

Përveç kësaj në disa VNV u vunë re vonesa dhe bllokime të punës gjatë procesit të numërimit të votave krejtësisht të papërligjura.

Kështu në KZAZ-në Nr. 1 Qarku Berat u shty procesi i numërimit të votave për disa orë. Vetëm pas ndërhyrjes së inspektorëve të KQZ-së situata u zgjidh dhe rifilloi procesi i numërimit të votave.

Në VNV-të e ZAZ Nr.8 dhe 10 Qarku Durrës u ndërpre disa herë procesi i numërimit për shkak të largimit nga VNV-ja të disa anëtarëve të GNV-ve. Këto pengesa shtynë përfundimin e procesit të numërimit të votave në këto ZAZ për disa orë.

Në VNV-në e ZAZ-së Nr.41 Qarku Shkodër, disa anëtarë të KZAZ-së ashtu dhe anëtarët e GNV-ve të janë larguar për disa herë rrjesht nga ambientet e VNV-së. KQZ-ja ndërhyri duke shkarkuar këto anëtarë të KZAZ-së, por sërish dhe anëtarët e rinj të saj u larguan disa herë duke sjellur bllokimin e procesit të numërimit për disa ditë. Pas shumë përpjekjesh të inspektorëve të KQZ-së, u arrit të mbyllej procesi i numërimit të votave në këtë ZAZ.

E njëjta situatë ishte edhe në VNV-në e ZAZ-së Nr.42 të Qarkut Shkodër, dhe si rrjedhojë procesi i numërimit në këtë VNV u shty për disa orë.
Në VNV-në e ZAZ-së Nr.60 Qarku Tiranë, si pasojë e problemeve të shfaqura procesi i numërimit të votave vonoi  për më shumë së 30 orë.

KQZ-ja zëvendësoi anëtarët e KZAZ-së, por gjithsesi situata u normalizua me shumë vështirësi.
Për herë të parë në zgjedhjet e Kuvendit 2009, në bazë të përcaktimeve të Kodit Zgjedhor, rezultatet e zgjedhjeve për çdo QV u dërguan në rrugë elektronike nga VNV-të në KQZ. Për të realizuar këtë dhe për të unifikuar veprimet, KQZ miratoi Udhëzimin Nr.17, datë 22.05.2009 për mbledhjen, administrimin dhe publikimin e informacionit për procesin e numërimit të votave. Mbi bazën e këtij udhëzimi u përgatit gjithë infrastruktura, u bënë trajnimet përkatëse dhe u arrit që të informohej publiku në dinamik për rezultatet e zgjedhjeve hap pas hapi që nga numërimi i QV-ve të para deri në rezulatin e çdo ZAZ-je e Qarku. Këto rezultate të cilat vinin në kohë reale, gjithashtu në kohë reale shfaqeshin në sallën e mediave në KQZ dhe në faqen e internetit. Sistemi informatik i ngritur u jepte mundësi KZAZ-ve të nxirrnin më me lehtësi tabelën përmbledhëse të rezulatit të ZAZ-së përkatëse dhe mandej ta miratonin atë. Në bazë të përcaktimeve në Kodin Zgjedhor, KZAZ në tabelën përmbledhëse të zonës përkatëse pasqyronte rezultatin e çdo subjekti për çdo QV sipas tabelave origjinale të rezulatit të QV-ve, dhe jo shumatoren e tyre. 

Asnjë nga KZAZ-të nuk arriti të nxjerrë tabelën përmbledhëse të rezultateve për zonën përkatëse brenda afatit të caktuar ligjor, ora 17-00 e datës 29.06.2009. Kjo erdhi dhe për faktin që numri i QV-ve dhe zgjedhësve në mjaft  ZAZ ishte i madh. 
Për nga numri i QV-ve në përbërjen e tyre ZAZ-të varionin nga 20 QV (ZAZ 54, Njësia Bashkiake Nr.10, Tiranë) deri në 165 QV (ZAZ 8, Bashkia Durrës), ndërsa për nga numri i zgjedhësve varionin nga 13.247 zgjedhës (ZAZ 35, rrethi Has, qarku Kukës) deri 147.457 zgjedhës (ZAZ 8, Bashkia Durrës). Për nga numri i zgjedhësve ZAZ-të ishin: deri 25 mijë 7 ZAZ, 25  deri 50 mijë 37 ZAZ, nga 50 mijë deri 70 mijë 17 ZAZ dhe mbi 70 mijë zgjedhës ishin 5 ZAZ. 
Mendojmë që në të ardhmen, në ndarjen e zonave të administrimit zgjedhor duhet të bëhen ndryshime, në funksion të lehtësimit të procesit të numërimit të përqendruar të votave.

 B.3. NXJERRJA E REZULTATIT NGA KQZ                
Kodi Zgjedhor, ndër risitë e tij, në nenin 123 përcakton se KQZ nxjerr rezultatin e votimit për zonën zgjedhore (qarkun), në bazë të tabelave të rezultateve të miratuara me vendim nga çdo KZAZ e zonës zgjedhore përkatëse. Për këtë, KQZ fillimisht plotëson tabelën përmbledhëse të rezultatit për zonën zgjedhore dhe e miraton atë me vendim jo më vonë se 48 orë nga mbëritja e të gjitha tabelave të zonës zgjedhore përkatëse. Këtë kompetencë në zgjedhjet e mëparshme e kanë patur komisionet e zonave zgjedhore. 

Për përmbushjen me sukses të kësaj detyre, KQZ-ja realizoi fillimisht kontrollin e tabelave të rezultateve të çdo ZAZ-je me tabelat origjinale të rezultateve të çdo QV të saj, dhe pastaj miratoi në seancë publike rezultatin e votimit për çdo zonë zgjedhore.  

Pati raste kur, KZAZ ndonëse kishin plotësuar dhe firmosur tabelën përmbledhëse të rezulteteve për ZAZ-në e tyre, nuk e kishin miratuar atë me vendim siç përcakton Kodi Zgjedhor. Në referim të përcaktimeve të nenit 35, pika 5 të Kodit Zgjedhor, në rastet kur KZAZ nuk merr vendim brenda afatit, çështja shqyrtohet nga KQZ. Për këto raste, KQZ-së iu desh të shqyrtonte dhe të miratonte me vendim tabelën përmbledhëse të rezultateve të 15 ZAZ-ve. 

Kodi Zgjedhor përcakton një afat kohor relativisht të ngushtë, prej 48 orësh, për vendimmarrje nga KQZ pas mbërritjes të të gjitha tabelave të zonës zgjedhore. Në këto kushte, procedimi nga ana e KQZ me kontrollin paraprak të tabelave të rezultateve të çdo ZAZ-je me tabelat origjinale të rezultateve të çdo QV të saj, si dhe rastet e mosmiratimit me vendim të tabelave të rezultateve nga ana e disa KZAZ, bënë që KQZ të përballonte një volum të madh pune.  

Pavarësisht kësaj, KQZ përgjithësisht arriti të marrë vendimet për miratimin e Tabelave Përmbledhëse të Rezultatit të Zgjedhjeve për zonën zgjedhore brenda afateve të përcaktuara.

Gjithashtu, në kuptim të përcaktimeve të Kodit Zgjedhor, neni 123 pika 3, vendimi i KZAZ për miratimin e Tabelës Përmbledhëse të Rezultatit të Zgjedhjeve të ZAZ-së, është vendim i ndërmjetëm dhe ankimohet në KQZ së bashku me ankimin kundër vendimit të KQZ për miratimin e Tabelës Përmbledhëse të Rezultatit të Zonës Zgjedhore.

Në Komisionin Qendror të Zgjedhjeve janë depozituar disa ankime për rezultatin e zgjedhjeve për Kuvendin 2009.
Në përfundim të shqyrtimeve administrative nga ana e KQZ të ankimeve të pranuara, tabelat e rezultateve të miratuara me vendim të KQZ ndryshuan vetëm për qarqet:

Fier

-  duke përfshirë rezultatet e 10 QV;

Lezhë

-  duke përfshirë rezultatet e 11 QV;

Shkodër
-  duke përfshirë rezultatin e 1 QV. 

Pas përfundimit të shqyrtimit administrativ, në Kolegjin Zgjedhor, pranë Gjykatës së Apelit Tiranë u depozituan nga subjekte të ndryshme zgjedhore disa ankimime me objekt kundërshtimin e vendimit të KQZ-së për nxjerrjen e rezultatit të zgjedhjeve në zonën zgjedhore përkatëse dhe me objekt konstatimin e pavlefshmërisë absolute të vendimeve të KQZ-së.

Ndërkohë, Komisioni Qendror i Zgjedhjeve vijoi përllogaritjet për shpërndarjen e mandateve të përftuara nga secili koalicion dhe mandej shpërndarjen e mandateve brenda koalicioneve për 6 qarqet, për rezultatin e shpallur të së cilëve nuk u paraqitën ankime brenda afatit ligjor pranë Kolegjit Zgjedhor. 

Kolegji Zgjedhor, në përfundim të shqyrtimit gjyqësor, për 12 ankimet e paraqitura, për 11 ankime vendosi rrëzimin e kërkesë padive dhe lënien në fuqi të vendimeve të KQZ-së dhe vetëm për njërin prej ankimeve vendosi pranimin e kërkesë padisë dhe ndryshimin pjesërisht të vendimit të KQZ-së.

KQZ, pas ankimeve, përllogariti shpërndarjen e mandateve për çdo zonë zgjedhore dhe për gjashtë qarqet e tjera. 

C. ADMINISTRIMI I PROCESIT ANKIMUES NË RRUGË ADMINISTRATIVE DHE NË RRUGË GJYQËSORE

C.1 ANKIMET ZGJEDHORE NË KQZ

Të dhëna mbi numrin, llojin e ankimeve dhe subjektet ankuese
Si rezultat i ndryshimeve në Kodin Zgjedhor numri i ankimeve zgjedhore të paraqitura nga subjektet zgjedhore në KQZ, për zgjedhjet për Kuvend 2009, është relativisht i vogël. Në periudhën parazgjedhore dhe në periudhën paszgjedhore u depozituan gjithsej 34 ankime zgjedhore në krahasim me 395 (285 kërkesa ankimore + 110 kërkesa për pavlefshmëri) të bëra nga subjektet zgjedhore në zgjedhjet për Kuvendin 2005 dhe 316 kërkesa ankimore të bëra nga subjekte zgjedhore në zgjedhjet për Organet e Qeverisjes Vendore të vitit 2007. 

Ankimet të paraqitura nga subjektet zgjedhore në periudhën para zgjedhore janë 3 dhe kanë si objekt kundërshtimet ndaj vendimeve të KZAZ-ve për mosregjistrimin e vëzhguesve të paraqitur nga partitë politike. Këto kërkesa ankimore janë pranuar nga KQZ. 

Numri i ankimeve të paraqitura në Komisionin Qendror të Zgjedhjeve për periudhën paszgjedhore për zgjedhjet për Kuvendin 2009 është gjithsej 31.
a.   Seleksionimi i ankimeve sipas objektit

31 ankimet e paraqitura kanë patur objekt si më poshtë:

· 6 ankime kanë si objekt “Kërkesë për shpalljen të pavlefshme të zgjedhjeve në një apo disa qendra votimi ” nga të cilat;

· 11 ankime kanë si objekt “Kundërshtim i vendimeve të KZAZ-ve “Për miratimin e Tabelave Pëmbledhëse të rezultateve”; 


· 6 ankime kanë si objekt “Rinumërimin e votave në të gjithë zonën zgjedhore”;
· 8 ankime kanë si objekt “Kundërshtim të vendimit të KZAZ-ve dhe rinumërim të votave në zonën zgjedhore”.
b. Ankesa të paraqitura nga Subjektet Zgjedhore:

· Partia Socialiste ka paraqitur 4 kërkesa ankimore. Nga këto:

· 1 është pranuar; 

· 3 janë rrëzuar;

· Partia Demokratike ka paraqitur gjithsej 3 kërkesa ankimore. Nga këto:

· 1 është pranuar;

· 2 janë pranuar pjesërisht.

· Partia Lëvizja për Zhvillim Kombëtar ka paraqitur 12 kërkesa ankimore. Nga këto:

· 5 nuk janë pranuar për shqyrtim;

· 4 janë kthyer për plotësim dhe nuk janë plotësuar;

· 3 janë rrëzuar.

· Partia Konservatore ka paraqitur 5 kërkesa ankimore. Nga këto:

· 3 janë rrëzuar;

· 2 nuk janë pranuar për shqyrtim.

· Partia G99 ka paraqitur 1 kërkesë ankimore, e cila është rrëzuar.
· Partia Demokristiane ka paraqitur 1 kërkesë ankimore e cila është rrëzuar.
· Partia Bashkimi për të Drejtat e Njeriut ka paraqitur 1 kërkesë ankimore e cila është rrëzuar.
· Partia Republikane ka paraqitur 2 kërkesa ankimore, të cilat janë pushuar, pasi ankuesi ka hequr dorë nga ankimi.
· Partia për Drejtësi dhe Integrim ka paraqitur 1 kërkesë ankimore e cila është rrëzuar.
· Kandidati i Pavarur ka paraqitur 1 kërkesë ankimore e cila është kthyer për plotësim dhe nuk është plotësuar. 
c.   Seleksionimi i ankimeve sipas Zonave Zgjedhore


Për Zonën Zgjedhore Qarku Tiranë janë paraqitur 15 kërkesa ankimore;


Për Zonën Zgjedhore Qarku Durrës janë paraqitur 5 kërkesa ankimore;


Për Zonën Zgjedhore Qarku Berat janë paraqitur 4 kërkesa ankimore;


Për Zonën Zgjedhore Qarku Fier janë paraqitur 3 kërkesa ankimore;


Për Zonën Zgjedhore Qarku Shkodër janë paraqitur 3 kërkesa ankimore;


Për Zonën Zgjedhore Qarku Lezhë është paraqitur 1 kërkesë ankimore.
d.   Nga 31 ankimet e paraqitura

· Për 17 ankime është vendosur pranimi për shqyrtim prej KQZ-së;
· Për 7 ankime është vendosur mospranimi për shqyrtim;
· Për 6 ankime është vendosur kthimi për plotësim; 
· Për 1 ankim ankuesi u tërhoq.
d/1.   Nga 17 ankimet e pranuara për shqyrtim

· Për 4 ankime është vendosur pranimi i ankimit dhe ndryshimi i vendimit të 
KQZ-së; 

· Për 11 ankime është vendosur rrëzimi i ankimit dhe lënia në fuqi e vendimit 
të KQZ-së; 

· Për 2 ankime është vendosur pushimi i shqyrtimit.

C.2. Ankimet kundër vendimeve të Komisionit Qendror të Zgjedhjeve të paraqitura në Kolegjin Zgjedhore në Gjykatën e Apelit Tiranë.
Numri i ankimeve zgjedhore kundër vendimeve të KQZ-së të paraqitura në Kolegjin Zgjedhor në periudhën para zgjedhore është 6, me objekt si më poshtë:
· 1 ankim ka si objekt kundërshtimin e Udhëzimit Nr.9 të KQZ-së,
· 1 ankim ka si objekt kundërshtimin e vendimit të KQZ-së për emërimin e  anëtarëve të KZAZ-së të propozuar nga Partia Socialiste,
· 2 ankime kanë si objekt kundërshtimin e vendimit të KQZ-së për caktim vendndodhje VNV-je,
· 1 ankim ka si objekt kundërshtimin e Vendimit të KQZ-së për caktimin e partive që kanë të drejtë të caktojnë anëtarë në grupet e numërimit,
· 1 ankim ka si objekt kundërshtimin e vendimit të KQZ për miratimin e listës shumemërore të Partisë Agrare Ambjentaliste.
Seleksionimi i ankimeve të paraqitura në Kolegj sipas subjektit:
· Partia Komuniste ka paraqitur 1 ankim, i cili është rrëzuar dhe është lënë në fuqi vendimi i KQZ-së;
· Partia Demokratike ka paraqitur 1 ankim, i cili është rrëzuar dhe është lënë në fuqi vendimi KQZ-së.
· Partia Socialiste ka paraqitur 5 ankime nga të cilat:

· 2 janë pranuar 

· 3 janë rrëzuar

Numri i ankimeve paszgjedhore të shqyrtuara nga Kolegji Zgjedhor, pranë Gjykatës së Apelit Tiranë është 12 çështje, me objekte si më poshtë:
· 6 ankime kanë si objekt “Kundërshtimin e vendimit të KQZ-së për nxjerrjen e rezultatit të zgjedhjeve në zonën zgjedhore përkatëse”; 
· 6 ankime kanë si objekt “Konstatimin e pavlefshmërisë absolute të vendimeve të KQZ-së".

Nga 12 ankimet e paraqitura në Kolegjin Zgjedhor; 
· Për 1 ankim është vendosur pranimi i kërkesë padisë dhe ndryshimi pjesërisht i vendimit të KQZ-së.

· Për 11 ankime është vendosur rrëzimi i kërkesë padisë dhe lënia në fuqi e vendimeve të KQZ-së.
Ankime paszgjedhore të paraqitura nga Subjektet Zgjedhore:

· Partia Socialiste ka paraqitur 4 ankime në Kolegjin Zgjedhor nga të cilat:

· 3 janë rrëzuar dhe është lënë në fuqi vendimi i KQZ-së;

· 1 është pranuar.

· Partia Demokratike ka paraqitur 3 ankime në Kolegjin Zgjedhor, të cilat janë rrëzuar dhe është lënë në fuqi vendimi i KQZ-së.

· Partia Demokristiane ka paraqitur 1 ankim në Kolegjin Zgjedhor, i cili është rrëzuar dhe është lënë në fuqi vendimi i KQZ-së.
· Partia për Drejtësi dhe Integrim ka paraqitur 1 ankim në Kolegjin Zgjedhor, i cili është rrëzuar dhe është lënë në fuqi vendimi i KQZ-së.
· Partia G 99 ka paraqitur 1 ankim në Kolegjin Zgjedhor, i cili është rrëzuar dhe është lënë në fuqi vendimi i KQZ-së.

· Partia Lëvizja për Zhvillim Kombëtar ka paraqitur 1 ankim në Kolegjin Zgjedhor, i cili është rrëzuar dhe është lënë në fuqi vendimi i KQZ-së.

· Partia Konservatore ka paraqitur 1 ankim në Kolegjin Zgjedhor, i cili është rrëzuar dhe është lënë në fuqi vendimi i KQZ-së. 
D. SHPALLJA E REZULTATIT PËRFUNDIMTAR TË ZGJEDHJEVE  
Pas shpalljes së rezultatit për shpërndarjen e mandateve për çdo zonë zgjedhore si dhe në përfundim të procedurave ankimore dhe kalimit të afateve ligjore të ankimit në Kolegjin Zgjedhor, në mbështetje të nenit 21, pika 8, nenit 2, pika 18, dhe nenit 167, KQZ me vendimin nr.602, datë 01.08.2009 “Për shpalljen e rezultatit përfundimtar të zgjedhjeve për Kuvendin e Shqipërisë 2009”, shpalli rezultatin përfundimtar të zgjedhjeve. Rezultati përfundimtar i zgjedhjeve, i shpallur nga KQZ, përfshin numrin e votave, numrin e mandateve dhe listën emërore të deputetëve të zgjedhur për çdo subjekt në çdo zonë zgjedhore si dhe numrin e votave, numrin e mandateve dhe listën emërore të deputetëve të zgjedhur në rang vendi (Shiko Aneksin 5).
E. BUXHETI I KOMISIONIT QENDROR TE ZGJEDHJEVE DHE FINANCIMI I ZGJEDHJEVE
Buxheti i KQZ për vitin 2009

Komisioni Qendror i Zgjedhjeve si institucion i pavarur financohet nga Buxheti i Shtetit. Buxheti i KQZ-së përbën zë më vete në Buxhetin e Shtetit. Sipas përcaktimeve të Kodit Zgjedhor, neni 86 pika 2 dhe 3, përveç fondeve për funksionimin e institucionit, Kuvendi vuri në dispozicion të KQZ-së fonde për përgatitjen, zhvillimin, mbikëqyrjen dhe çdo aspekt tjetër të procesit zgjedhor. 

Për vitin 2009, Komisioni Qendror i Zgjedhjeve është financuar nga  buxheti i shtetit në funksion të realizimit të detyrimeve ligjore të institucionit, në shumën 95.8 milion lekë, i detajuar sipas klasifikimit buxhetor si vijon:

a. Shpenzime për pagat e administratës 


 62    milion lekë  

b. Kontributi i Sigurimeve Shoqërore 


           7.8   milion lekë   

C. Shpenzime për Mallra dhe Shërbime 


 24     milion lekë

d. Shpenzime për investime 



            2     milion lekë

Totali:






      
           95.8 milion lekë

Duke analizuar strukturën buxhetore të institucionit rezulton se 73 % të fondeve janë akorduar për mbulimin e shpenzimeve  për paga dhe kontribut të sigurimeve shoqërore, 25 % të fondeve është akorduar për shpenzime për mallra dhe shërbime dhe 2 % të fondit për investime.

Kodi Zgjedhor, në nenin 182, pika 2, përcakton se anëtarit të KQZ-së që i ndërpritet mandati për shkak të këtij Kodi, përfiton pagën e funksionit deri në përfundimin e mandatit, sipas të cilit është zgjedhur, por jo më shumë se tre vjet.

Për përmbushjen e këtij detyrimi ligjor nga KQZ-ja,  në kushtet e mospërfshirjes të kostos financiare të tij në zërin paga dhe sigurime të buxhetit të institucionit të vitit 2009, në muajin nëntor të vitit 2009, u akordua një fond shtesë në shumën 4.5 milion lekë. 

Pas kësaj, totali i buxhetit të KQZ-së për vitin 2009, zë shumën 100.3 milion lekë.

Menaxhimi i fondeve të akorduara për institucionin është realizuar me korrektësi sipas zërave të shpenzimeve, dhe efektivitet duke treguar kujdes që fondet e miratuara të shpenzohen në kohën e duhur dhe me një administrim ekonomik efektiv.

Realizimi i buxhetit të institucionit për vitin 2009 paraqitet si vijon:

a. Shpenzime për pagat e administratës 

           65.8   milion lekë

b. Kontributi i Sigurimeve Shoqërore 


            8      milion leke

C. Shpenzime për Mallra dhe Shërbime 

           21.5   milion lekë

d. Shpenzime për investime 


                     2      milion lekë

Totali:





                     97.3   milion leke

Realizimi i buxhetit kundrej planit është bërë në masën 97 %, pra nga 100.3 milion të akorduara në 97.3 milion të realizuara. Fondet e mbetura pa përdorur janë  0.3 milion në zërin paga dhe kontribute dhe 2.5 milion në zërin shpenzime për mallra dhe shërbime. 
Financimi i zgjedhjeve të vitit 2009
Me ligjin nr.10025, datë 27.11.2008 “Për buxhetin e shtetit të vitit 2009”, Komisionit Qendror të Zgjedhjeve iu akordua një fond prej 600 milion lekësh për zhvillimin e zgjedhjeve për Kuvendin 2009.

Kodi Zgjedhor, miratuar me ligjin nr.10 019, datë 29.12.2008, parashikonte risi edhe sa i përket infrastrukturës që do të përdorej për zgjedhje, realizimi i së cilave përkonte me një kosto financiare më të madhe nga ajo e parashikuar. 

Komisioni Qendror i Zgjedhjeve me Vendimin nr.28, datë 16.03.2009 “Për miratimin e strukturës së shpenzimeve buxhetore për zgjedhjet e përgjithshme të datës 28 qershor 2009” miratoi projektbuxhetin për zgjedhjet për Kuvendin 2009.

Struktura buxhetore parashikohej në shumën totale prej 714 milion lekë, kosto  për  një votues  225 lekë  ose  rreth  1.8 euro.

Në rrethanat sa më sipër, KQZ-ja e motivuar për ruajtjen dhe përmirësimin e standarteve zgjedhore, eliminimin e të gjitha dobësive potenciale që mund të shkaktohen gjatë një procesi zgjedhor për shkaqe ekonomiko-financiare, kërkoi shtesë fondi në programin e zgjedhjeve në shumën 114 milione lekë.

Keshilli i Ministrave me Vendimin nr. 581, datë 28.05.2009 miratoi shtesë fondi në shumën 165 milion lekë për Komisionin Qendror të Zgjedhjeve, për financimin e zgjdhjeve të përgjithshme të dates 28 qershor 2009. Në këtë shumë përfshihej:

· fondi prej 65 milionë lekë për financimin e subjekteve zgjedhore sipas përcaktimeve të nenit 87 të Kodit Zgjedhor;

· shtesë fondi për programin e zgjedhjeve në shumën prej 100 milionë lekë.

Fondi total në shumën 700 milion lekë, për financimin e zgjedhjeve për Kuvendin 2009, iu akordua Komisionit Qendror të Zgjedhjeve i detajuar sipas klasifikimit buxhetor si vijon:

a. Shpenzime pr paga dhe sig.personeli përkohshëm     
 42.1 milion lekë   

b. Shpenzime për pagesën e komisionerëve                     197.9 milion lekë
c. Shpenzime për Mallra dhe Shërbime 

          241    milion lekë
d. Shpenzime për investime 


                     219   milion lekë
Totali:






          700 milion lekë
Duke analizuar strukturën buxhetore të zgjedhjeve të përgjithshme rezulton se 6 % të fondeve janë akorduar për mbulimin e shpenzimeve për paga dhe kontribut të sigurimeve shoqërore të personelit të përkohshëm, 28.3 % e fondit është akorduar për pagesën e komisionerëve të të gjitha niveleve, 34.4 % të fondeve është akorduar për shpenzime për mallra dhe shërbime dhe 31.3 % të fondit për investime.

Në varësi të fondit limit të parashikuar, u hartua regjistri i prokurimeve, ku u parashikua zhvillimi i 19 tenderave me procedura të ndryshme. Përzgjedhja e procedurave tenderuese, për disa raste, u kushtëzua nga afatet shumë të kufizuara kohore.

Përcaktimi i fondit limit u krye mbështetur në nevojën faktike për mallra dhe shërbime duke përcaktuar saktë kërkesën në sasi si dhe përqindjen e rezervës. Nisur nga fakti se shumica e artikujve të tenderuar janë specifike për zgjedhjet, përcaktimi i çmimit u krye mbështetur në realizimin faktit të tenderave në zgjedhjet pararendëse.

Zhvillimi i tenderave të hapur, si dhe formave të tjera tenderuese duke shmangur në maksimum përdorimin e procedurës prokurim i drejpërdrejtë, pa cënuar standartet, ka arritur të plotësojë nevojat për materiale zgjedhore në cilësinë e kërkuar. 

Realizimi i buxhetit të zgjedhjeve për Kuvendin 2009, paraqitet si vijon:

a. Shpenzime për paga dhe sig.personeli përkohshëm 
    41     milion lekë
b. Shpenzime për pagesën e komisionerëve                      197.7  milion lekë
c. Shpenzime për Mallra dhe Shërbime 

             175.1  milion lekë
d. Shpenzime për investime 



           210.4   milion lekë
Totali:






             624.2 milion lekë
Realizimi i buxhetit kundrejt planit është bërë në masën 89.2 %, pra nga 700 milion të akorduara në 624.2 milion të realizuara, kosto për një votues 197 lekë ose 1.6 euro. Fondet e mbetura pa përdorur  janë 1.3 milion në zërin paga dhe kontribute dhe 65.9 milion në zërin shpenzime për mallra dhe shërbime dhe 8.6 milione lekë në zërin investime.

Fondi i dhënë nga buxheti i shtetit për financimin e partive politike për zhvillimin e fushatës zgjedhore u shpërndanë nga KQZ para zgjedhjeve sipas përcaktimeve të nenit 87 të Kodit Zgjedhor. Pas miratimit të rezultatit përfundimtar të zgjedhjeve, KQZ me vendim bëri rishpërndarjen e fondeve që duhet të kthenin partitë politike që nuk fituan mandate në Kuvend. 
Auditimi i subjekteve zgjedhore nga KQZ
Këshilli i Ministrave me Vendimin nr. 581, datë 28.05.2009 miratoi shtesë fondi në shumën 65 milione lekë për Komisionin Qendror të Zgjedhjeve, me qëllim shpërnarjen e tyre ndërmjet subjekteve zgjedhore për financimin e fushatës zgjedhore. Shuma e venë në dispozicion nga buxheti i shtetit si edhe çdo lloj shume e përfituar dhe e shpenzuar nga subjektet zgjedhore për qëllime të fushatës zgjedhore, u bë objekt i kontrollit të audituesve të pavarur të përzgjedhur dhe të emëruar nga Komisioni Qendror i Zgjedhjeve në përputhje me rregullat e përcaktuara në Kodin Zgjedhor.

Për auditimin e fondeve të përfituara dhe të shpenzuara nga subjektet zgjedhore gjatë fushatës zgjedhore, KQZ përzgjodhi me short 27 ekspertë të pavarur për 34 subjekte zgjedhore, të cilat morrën pjesë në zgjedhjet për Kuvendin 2009.   

Në përfundim të procesit të auditimit, u evidentuan shkelje të dispozitave për financimin e fushatës nga 24 subjekte zgjedhore, për të cilët u propozuan sanksione administrative, gjobë 50.000 lekë dhe 60.000 lekë, në varësi të shkeljeve të konstatuara nga ekspertët. 

Përpara marrjes së vendimit KQZ u ka kërkuar zyrtarisht ekspertëve të japin hollësi në lidhje me shkeljet e konstatuara nga ana e tyre.                                                             
F. ZGJEDHJET E PJESSHME
F.1 Zgjedhjet e pjesshme për kryetarin e komunës Ballagat, Qarku Fier
Presidenti i Republikës me dekretin Nr. 6211, datë 17.06.2009 caktoi datën 2 gusht 2009, për zhvillimin e zgjedhjeve të pjesshme për kryetarin e komunës Ballagat, Qarku Fier.

Periudha parazgjedhore, për zgjedhjet për kryetarin e kësaj komune, përkoi në të njëjtën kohë me periudhën e ankimeve dhe nxjerrjen e rezultatit të zgjedhjeve të përgjithshme për Kuvendin. Megjithë ngarkesën e krijuar nga zgjedhjet për Kuvend, KQZ mori masat e nevojshme për ngritjen në kohë të KZAZ-së dhe për miratimin e akteve të nevojshme për administrimin e zgjedhjeve (rreth 22 akte).

I gjithë procesi, si fushata zgjedhore, dita e votimit dhe procesi i numërimit të votave, ishte i qetë dhe pa probleme. Gjithë procesi zgjedhor u mbikëqyr dhe u ndoq nga afër nga inspektorët e KQZ-së. Vlen të theksohet fakti se për zgjedhjet e pjesshme për kryetarin e komunës Ballagat, Qarku Fier nuk u depozitua në KQZ asnjë kërkesë ankimore. Në përfundim të afateve proceduriale, KQZ me vendim shpalli rezultatin e zgjedhjeve për kryetar të komunës Ballagat, Qarku Fier.
F.2 Zgjedhje të pjesshme për kryetar të 5 njësive të qeverisjes vendore të datës 15.11.2009

Presidenti i Republikës me dekretet Nr. 6269, Nr.6270, Nr.6271, Nr. 6272, Nr. 6273 datë 02.10.2009, caktoi datën e zgjedhjeve për kryetar të 5 njësive të qeverisjes vendore dhe konkretisht për Njësinë Bashkiake Nr.10, Bashkia Tiranë, Bashkinë Klos, Qarku Dibër, Bashkinë Fushë Arrëz, Qarku Shkodër, Komunën Fierzë, Qarku Kukës dhe Komunën Otllak, Qarku Berat.

Me daljen e dekretit të Presidentit, KQZ mori të gjitha masat organizative për zhvillimin e procesit zgjedhor në këto njësi të pushtetit vendor. Ndër aktet e para ishte hartimi i projektbuxhetit për këto zgjedhje të pjesshme. Këto zgjedhje u karakterizuan nga një vonesë në ngritjen e KZAZ-ve, pasi partia më e madhe e opozitës nuk u regjistrua në zgjedhje dhe nuk plotësoi detyrimin e saj ligjor për të paraqitur propozimet e saj për anëtar të KZAZ-ve, edhe pas njoftimeve të herë pas hershme të KQZ-së.

KQZ, me vendimin Nr.607, datë 06.10.2009 “Për miratimin e afateve proceduriale që lidhen me zgjedhjet e pjesshme për kryetar që do të zhvillohen në disa njësi të të qeverisjes vendore të datës 15.11.2009”, caktoi datën 11.10.2009 si afat për depozitimin e propozimeve për anëtarë të KZAZ-ve përkatëse. Në përfundim të këtij afati partia socialiste nuk paraqiti asnjë kandidaturë për anëtarë dhe sekretarë të KZAZ-ve.  KQZ, disa here i  kërkoi Partisë Socialiste të përmbushte detyrimin e saj ligjor për të propozuar kandidatura për anëtarë të KZAZ-ve, por nuk gjeti bashkëpunimin e saj.

Në këto kushte, KQZ, në zbatim të nenit 29, pika 5 të Kodit Zgjedhor, mori vendimin Nr. 630, datë 21.10.2009, me të cilin miratoi procedurat për kalimin e të drejtës për të paraqitur anëtar të KZAZ-ve, partisë së dytë të opozitës parlamentare. Këtë të drejtë e ushtroi Partia Bashkimi për të Drejtat e Njeriut, e cila ishte partia e dytë e opozitës parlamentare, të cilës i lindte e drejta të propozonte anëtar në KZAZ. Pas këtij akti, PBDNJ, paraqiti kandidaturat e saj dhe KZAZ-të u konstituuan dhe funksionuan normalisht.

KQZ miratoi në kohën e duhur të gjitha aktet që kishin të bënin me organizmin dhe administrimin e procesit zgjedhor (gjithsej 42 akte).

Për këto zgjedhje u regjistruan si subjekte zgjedhore vetëm dy parti politike përkatësisht Partia Demokratike dhe Lëvizja Socialiste për Integrim.

I gjithë procesi zgjedhor, si fushata zgjedhore, dita e votimit dhe procesi i numërimit të votave, shkoi normalisht dhe pa asnjë problem.

Në përfundim të procesit të numërimit të votave nga ana e grupeve të numërimit të votave, KZAZ-të plotësuan dhe miratuan tabelat përmbledhëse të rezultateve. Ndaj vendimeve të KZAZ-ve nuk kishte asnjë ankim. Në përfundim të afateve proceduriale, KQZ me vendim shpalli rezultatin e zgjedhjeve për kryetar të njësive të qeverisjes vendore të datës 15.11.2009.

Plotësimi i pyetësorit të Komisionit Europian për statusin e vendit kandidat

Në muajin dhjetor në kuadër të angazhimit që ka ndërmarrë vendi ynë për plotësimin e pyetësorit të Komisionit Europian për statusin e vendit kandidat si dhe në bazë të urdhërit të Kryeministrit nr.183, datë 11.12.2009, KQZ ishte një ndër institucionet që u përfshinë në realizimin e këtij angazhimi. Administrata e KQZ mori pjesë me përkushtim dhe seriozitet të plotë për kthimin e përgjigjeve të Kapitullit Kriteri Politik dhe Kapitulli 23, në respektim të afateve të vendosura në planin e punës. Gjatë shqyrtimit të përgjigjeve nga Grupi Ndërinstitucional i Punës, rezultuan se përgjigjet e hartuara nga KQZ ishin të sakta, të plota dhe në përputhje të plotë me kriteret e vendosura nga Ministria e Integrimit për këtë qëllim. 

� Raporti Përfundimtar i Misionit të Vëzhgimit të Zgjedhjeve të OSBE/ODIHR, fq.9, gërma B “Vlerësimi i Organizimit të Zgjedhjeve”.


� Në nenin 54 të Kodit Zgjedhor  nuk përcaktohet një afat konkret për miratimin e listës përfundimtare nga kryetarët e bashkive dhe komunave dhe as për dërgimin e informacionit në KQZ. Afate caktohen vetëm për dërgimin e listës në KZAZ dhe për shpalljen e sajë .





PAGE  
47
Miratuar me Vendim të KQZ-së Nr.3, datë 18.02.2010


